
        
            
                
            
        

    
	Д. СЭНГЭЭ

	 

	ТҮҮДГИЙН ДЭРГЭД

	(Шүлэг, найраглал)

	“БНМАУ. АРДЫН БОЛОВСРОЛЫН ЯАМ” Улаанбаатар хотноо 1972 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХЭНД ӨГҮҮЛЭХ НЬ

	Арван таван наснаасаа ардын төрийн хэрэгт зүтгэлцэн, аймгийн яамнаа бичээчээр ажиллаж эхэлсэн хүү «Ард түмний дууч», «Эх орны дууч», «Энх тайвны дууч» гэсэн эрхэм хүндтэй алдрыг олсон билээ.

	Тэр нь цогт яруу найрагч, нэрт зохиолч, олон нийтийн зүтгэлтэн Дашзэвэгийн Сэнгээ байсан юм.

	Д. Сэнгээ 1916 онд Сэлэнгэ аймгийн Хушаат сумын нутаг Дулаан хэмээх газар малчин ардын гэрт төржээ. Түүний туурвин бүтээсэн 

	 

	«Яндаж болдоггүй далай шиг

	Яасан баян нутаг вэ?

	Ямар их хувь заяагаар

	Бид нар эзэн болж төрөв?»

	 

	гэсэн эх орны тухай сайхан дууг мэдэхгүй тийм иргэн манайд байхгүй. Түүнчлэн «Солонгосын Зоя», «Өвгөн партизаны яриа», «Нам», «Цолмон», «Улаан талбайд», «Манай дуу», «Зол жаргал» зэрэг уран шүлэг, найраглалыг цээжлээгүй буюу мэдэхгүй хүнийг бас олж чадахгүй буй заа.

	Яруу найрагч Д. Сэнгээгийн олон арван шилдэг найраглал, дуурьд эх оронч халуун сэтгэл, хүн ардаа гэсэн нинжин сэтгэл, тэдний эрэлхэг, баатарлаг тэмцэл, анд нөхдийн ариун нөхөрлөл, тусгагдсан төдийгүй, манай хөгжлийн сайхан ирээдүйг тод томруун дүрслэн зоригжуулагч их уриа дуурьсаж байдаг юм.

	Д. Сэнгээгийн олон арван шилдэг бүтээл манай өсвөр үеийнхний дурлан уншдаг сайхан зохиолууд байдаг учраас хүүхдийн зохиолын уншлагын хүрээнд хүндтэй байранд тавигддаг билээ. Түүний бичсэн шүлэг зохиолууд бага дунд сургуулиудын сурах бичгүүдэд олон дахин нийтлэгдэн сурагчдын концерт, уулзалт үдэшлэг, утга зохиолын чуулга, багт наадам, утга зохиолын дугуйлангуудад маш өргөн хэрэглэгдэж байна.

	Ийнхүү их зохиолчийн бүтээл он цагийн урсгалыг даван туулж, хүүхэд багачууд, хөдөлмөрч ардынхаа дунд мөнхжин амьдарсаар байна.

	Д. Сэнгээ гуайн гарыг нь ганзаганд, хөлийг нь дөрөөнд хүргэхэд анхаарал тавьж байсан хүмүүсийн тоонд өнөөдрийн утга зохиолын томхон төлөөлөгчдийн эгнээнд зүй ёсоор орж ирсэн БНМАУ-ын төрийн шагналт зохиолч Л. Түдэв, Б. Явуухулан. зохиолч С. Дашдооров, хүүхдийн зохиолч Д. Содномдорж зэрэг авьяаслаг зохиолч, уран бүтээлчдийг нэрлэхэд бахдалтай байна.

	Д. Сэнгээгийн амьдрал, уран бүтээлийн энэхүү алдарт замнал нь монголын орчин үеийн хүүхдийн шинэ утга зохиолыг хөгжүүлэх хэрэгт зүтгэлцсэн нөр хичээнгүй хөдөлмөр нь манай уран бүтээлчид, утга зохиолын ажилтнуудад үлгэр жишээ болсоор байна.

	Ийнхүү гайхамшигт амьдралынхаа сайхан үйлсээр жишээ болж, гандан бууршгүй бүтээлээрээ гавьяа байгуулсан цогт яруу найрагчийн шилдэг дуу, шүлэг, найраглалыг энэхүү «Түүдгийн дэргэд» хэмээх номд түүвэрлэн эмхэлж, түм буман хүүхдийнхээ номын сангийн ширээн дээр тавих минь энэ бөлгөө.

	 

	Ч. Лувсандэндэв

	 


 

	Нөхөртөө (Д. Сэнгээд)

	«Он жил улирах бүрдээ цөөн цөөнөөр нь

	Оройн чинь үсийг сэмээрхэн хороож байна

	Яах вэ, чадал тэнхээгээрээ тэгж л байсан ч

	Яруу найргийг чинь ямар дийлэх биш дээ, тэр!»

	 

	Ц. ГАЙТАВ 

	1959 он


«... Ямар нэг бүтээлд мэрийгээд

	Яах аргагүй ядрах сайхан

	Оролдон хийсэн тэр ажлыг нь

	Олон нийт үнэлбэл бүр сайхан...»

	 

	Д. СЭНГЭЭ

	 

	МАНАЙ ДУУ

ЭХ ОРОН

	Дэлгэр монгол орноо

	Магтаж бид нар дуулахдаа,

	Тэнэгэр сайхан жаргалаа

	Бахдаж заавал оруулдаг.

	Амьдралын хамаг жаргал нь

	Эрх чөлөөндөө байдаг

	Аль тэр чухлыг нь

	Ард бид нар эдэлдэг.

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ!

	Ямар их хувь заяагаар

	Бид нар эзэн нь болж төрөв!

	Дэмжиж тусалдаг СССР минь

	Дэлхийд ганцаараа хүчирхэг

	Дийлэгдэшгүй манай хүчин

	Эвдэршгүй найрамдалдаа байдаг.

	Ийм сайхан орноо

	Эзэмшиж байгаа бид нарт

	Зогсолтгүй өөртөө ажиллах

	Зориг аяндаа ордог.

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ!

	Ямар их хувь заяагаар

	Бид нар эзэн нь болж төрөв!

	Ариун Монгол оронд минь

	Аюул хэрэв тулгарвал,

	Ачит намынхаа дуудлагаар

	Ард бүхэн босоцгооно.

	Тэр сүрхий өдөр

	Тэмцэж шатсан хилэн минь

	Тэрслэх дайсны өмнөөс

	Тэслэх аянга болон дэлбэрнэ.

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ!

	Ямар их хувь заяагаар

	Бид нар эзэн нь болж төрөв!

	 

	1943 он

	
МАНАЙ ДУУ

	Хөвсгөл Буйрын цэнхэр долгио давлагаалсан

	Хөвч хангайн өндөр оргил сүндэрлэсэн

	Хөгжүүн амьдралт сайхан монгол нутгийн

	Хөгжин дэвшигч үндэстэн бүгдээрээ

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай.

	 

	Анд Зөвлөлтийн аугаа тусламж ивээсэн

	Ариун соёлын алтан туяа гийгүүлсэн

	Ашдын хөгжлийн мөнх цэцэг соёолсон

	Ариун Монголын ард бид нар

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай.

	 

	Дайснаа дарж дархан цолыг олсон

	Далай жаргалын сайхан бүгд цогцолсон

	Даяар алдарт монгол ард улсынхаа

	Дархан бат тогтнолыг батална.

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай.

	 


ЭХ ОРОНДОО ХЭЛЭХ ҮГ МИНЬ

	Эх хүний хайрын харц шиг дөлгөөн байдаг

	Эрхэмсэг Орхоны чинь тунгалаг усаар би угаагдсан

	Эсэн мэндийн рашаан шиг тэнхэл өгдөг

	Энх талын чинь цэвэр салхиар би амьсгалсан.

	Амжилтын төлөө бие хайрладаггүй ажилтнаа хийнэ үү

	Ардын төлөө амь хайрладаггүй тэмцэгчээ болгоно уу

	Аз жаргалыг магтан дуулах шүлэгч байлгана уу

	Алины нь ч гэсэн хийж чадахаар чи намайг хүмүүжүүлсэн

	Гэнэн хонгор насандаа алдаж эндэж явахад минь

	Гэм хорыг хайр найргүй шүүмжилж байсны үрээр

	Гэгээн саруул жаргалд чинь гэнэдэж ташуурч байхад минь

	Гэрэлт үнэний цалмаар татаж авсны ачаар

	Ариун зүтгэлээр амьдралаа хийсэн хөдөлмөрч болгосон

	Арслан зоригоор амьсгалаа хийсэн тэмцэгч болгосон

	Уулаас өндөр ачийг чинь хариулахын төлөө

	Угаас заяасан ганц амьдралаа чамдаа өгье.

	Хөх цэнхэр үүрийн хөшгийг сөхөж гардаг

	Хөгжилт өглөөний нар чинь яасан сайхан юм бэ!

	Хөл нийлүүлэн алхаж байгаа ардын жагсаалтай

	Хөтлөлцөж хүрэх социализмын оргил яасан сайхан юм бэ!

	
НАМ

	(Найраглал)

	Алтайгаас Хянган хүртэлх

	Асар уудам нутаг минь

	Хангайгаас говь хүртэлх

	Ханагар өргөн оронд минь

	Эрэлхэг монголоос өөр

	Эзэн байх ёсгүй!

	Эзэн хүнийг дарлах

	Эрх хэнд ч байхгүй! гэж

	Тулганы гурван чулуугаа

	Тулж анх тогоолсон

	Уургийн улаан цайгаа

	Уур савсуулан буцалгасан

	Эртний монгол хүний

	Энэ сайхан голомтын

	Эзэн нь бид байх ёстой.

	Тийм учраас ч монголчууд

	Тэнэгэр нутагтаа халдсан

	Тэрсүүд дайсны өөдөөс

	Тэмцсээр ирсэн түүхтэй.

	 

	●

	 

	Өнгөрсөн гаслант үеийг

	Өнөө эргэж санахад

	Эх нутгаа хамгаалсан

	Олны тэмцэл үрэгдэж

	Эрх чөлөөгөө эрсэн

	Ардын тэмцэл дарагдаж

	Хэдэн зуун жилийн турш

	Хэтэрхий зовсны шалтгаан

	Хэнээс болов үзье!

	 

	●

	 

	Гаднах дүрс нь монгол боловч

	Гал халуун зүрх нь

	Харьтны цусаар цохилсон

	Хар шар феодалууд ноёрхож

	Инээмсэглэлийн багийн цаана

	Ирт мэсээ нуугаад

	Хамаг ардын замыг

	Харанхуй шашнаар халхалж байв.

	Хатан зоригтны тэмцлийг

	Харгис цаазаар дарж байв.

	 

	●

	 

	Дутуу шархалсан чоно шиг

	Дошгирсон тийм дайсныг

	Гаднаас дэмжих ханьгүй

	Гартаа барих зэвсэггүй

	Олны хүчийг нэгтгэлгүй

	Оргилсон тэмцлийг удирдалгүй

	Хэрхэвч дийлэхгүй гэдгийг

	Нам бидэнд сургасан

	Хэргийн чухам үнэнийг

	Түүх бидэнд гэрчилсэн.

	 

	●

	 

	Хүний хүүгийн туулшгүй

	Хүнд бэрхшээлийн дундуур

	Хүүрнэх домогтоо оруулж

	Хүсэн мөрөөдсөөр ирсэн

	«Хүний гараар бүтээшгүй» гэсэн

	Хүчит ялалтыг байгуулсан

	Дайчин баатар алдраа

	Даян дэлхийд мандуулсан

	Ардын хувьсгалт нам

	Ачит мэргэн Сүхбаатар

	Ардын хэргийн төлөө

	Анх удаа байгуулсан

	Бүхэл бүтэн шинэ үеийг

	Ардын нам сургаж

	Бүхнээр ялахын итгэлийг

	Ардын зоригт шингээж

	Бүрэн итгэл түшиг болсон

	Ариун зөвлөлттэй найрамдуулж

	Ардын хувьсгалт нам

	Ашдын жаргалын төлөө

	Ард түмний тэмцлийн

	Алтан жолоог барьснаар

	Халхалж байсан үүлийг

	Хувьсгалын салхиар үлээн

	Харанхуйлж байсан мананг

	Тэмцлийн галаар сарниулж

	Дийлэгддэггүй байсан дайснаа

	Монгол хүн дийлсэн

	Олддоггүй байсан эрхээ

	Ард түмэн олсон.

	 

	●

	 

	Ардын засгийг байгуулсан

	Анхны тэр жилүүдэд

	Хөх монгол улаан болж

	Хөл дээрээ зогсоход

	Хөгжиж мандахыг нь үзье гэж

	Хөшиж унатлаа хөхөрч байсан

	Хөрөнгөт ертөнцийн «ухаантан»

	Хөрст монгол нутагт минь

	Хөгжлийн цэцэг соёолж

	Хөдөлмөрийн баатар түмний минь

	Хөгжилт амьдралыг дээшлэхэд

	Хөмсгөө ууртай атируулаад

	Хөмхийгөө хорсолтой зуугаад

	«Ай яа, хай яа» гэж санаа алдан

	Аз заяандаа гутарч

	Аргаа барж суухдаа

	Адтай их чадал нь

	Ардын хувьсгалт намдаа байдаг нь

	Аюултай байна гэж зүхдэг болсон.

	 

	●

	 

	Дайсан бүхний горьдлыг

	Хөгцрөл болгож ялзруулсан

	Дайчин монголын тэмцлийг

	Хөгжил болгож бэхжүүлсэн

	Ардын хувьсгалт намын

	Аварга их чадал нь

	Аль хэр болохыг

	Харьтан хартан хоёр ч

	Үхэл мөхлийнхөө дүнгээр

	Ханилсан түшсэн бүхэн ч

	Ялсан дийлсний үрээр

	Хорин таван жилийн турш

	Хосгүй мэдэж авлаа.

	 

	●

	 

	Өлссөн муусайн харьтны

	Таатай зууш нь болж

	Өширсөн зэрлэг яргачны

	Тав бахыг хангасан

	Өмхөрсөн тэнэг феодалын

	Гав чөдөрт хүлэгдэж

	Өөдөлсөн ертөнцийн хөгжлөөс

	Хол хоцорч гээгдсэн

	Колонийн бүдүүлэг орныг

	Хүн төрөлхтний түүхэнд

	Хамгийн анх удаа

	Хүчирхэг улс болгож чадсан

	Хамжлагын ядуулаг амьдралтай

	Хөөрхий ядуу олныг

	Ханагар тэгш эрхтэй

	Эзэн болгож чадсан

	Монгол Ардын Хувьсгалт Намын

	Мохошгүй тэмцэл хүчтэй

	Монголын ард түмний

	Цааш хөгжих нь баттай.

	 

	●

	 

	Нам нь түмнээ оройлж

	Түмэн нь намаа хүрээлж

	Амь бие хоёр шиг

	Салшгүй болж нягтарсан

	Ард, нам хоёрын зүтгэл

	Анги үгүй нийгэмд хүрнэ.

	
МАНАЙ НАМД БОЛЬШЕВИКИЙН АНХНЫ ТУЯА

	Хойноос хүчтэй салхи үлээж

	Түүнээс хөгжилтэй дуун хүнгэнэн

	Тэндээс жаргалтай амьдрал бадарч

	Тэндээс чөлөөтэй амьсгал анхилаад

	 

	Бос боолчууд аа! Бос ардууд аа!

	Бэрсүү болтол сөхөрсөн өвдгөө тэнийлгэ

	Сугал сэлмээ! Шагай буугаа!

	Болд болтол хатуужсан зоригоо хурцал!

	 

	Та нар хамгийг тэргүүлэгч их чадлаа зангируулж

	Та нар дайсныг ялагч агуу тэмцлээ хуйлруулан

	Та нарыг зовлонд хаагч уршигт цоожийг мултлах

	Та нарын жаргалант амьдралын алтан түлхүүрийг

	 

	Зоригт хүчнүүдийг хөвчлөн манлайлагч

	Зүрхтэй тэмцлүүдийг хурцлан хошуучлагч

	Ардын хувьсгалт намын бүрдэлд боловсруулж

	Ардын баатарлаг хөвүүд гартаа атгаж,

	 

	Кремлийн оройд баяртайгаар намилзагч туг

	Лениний гарт хүчтэй атгуулан,

	Тэмцлийн тэргүүнд гайхамшигтайгаар зогсож,

	Ялалтын индэр дээр жавхлантайгаар мандсан

	 

	Тэр большевик тэмцлийн их туршлага

	Түүний ертөнцийг шинээр гэрэлтүүлэгч нар

	Ган гэгчийг хураар тайлах шиг

	Гаслан зовлонг эрх чөлөөгөөр солино.

	 

	1940 он

	
НАМЫН ЖОЛООДЛОГООР

	(Найраглал)

	 

	Ц. Гайтавтай хамтран бичжээ.

	 

	I

	Монгол улс «нэгдсэн» л гэнэ,

	Монгол улс «мандсан» л гэнэ

	Монгол улс задарсан л гэнэ

	Монгол улс бутарсан л гэнэ

	Хамаг олноор идшээ хийсэн

	Хаадын төрийг л

	Хэлж байгаа үг.

	Хүчтэй нь доройгоо

	Хөрөнгөтэй нь буурайгаа

	Зальтай нь шударгаа

	Залгиж шулсан

	Гутамшгаар дүүрэн

	Гунигт үе,

	Хэв ёсны амьдрал,

	Хэлж бахархах хөгжил,

	Хамгийн наад захын эрх

	Харц ардад байгаагүй

	Түүхийг өөрөө бүтээдэг

	Түмэн ард зовж суулаа.

	Ширээнд завилагчдыг унагахаар

	Шоронд хэвтэгчдийг босгохоор

	Золбоот эрс

	Ардын дотроос

	Зориглон босох нь

	Олон байлаа.

	Нэгийг чамлаад

	Нийлж үзлээ баатрууд.

	Нийлээд нийлээд зуу л биз

	Нэмэрлээд нэмэрлээд мянга л биз

	Юу шалих вэ?

	Нийтээрээ биш, бүгдээрээ биш

	Нэг нь энд, нөгөө нь тэнд

	Зангидмал биш, нэгдмэл биш

	Зарим нь хойно, зарим нь өмнө

	Нээрээ л хэсэг хэсгээрээ

	Нэвсийтэл цохиулдаг байсан юм.

	Харин чухам олз нь гэвэл

	Хатаж унасан үрээс

	Хавар нь цэцэг ургадаг шиг

	Устгагдсан нэг хөдөлгөөнөөс

	Уламжлагдсан хэдэн бослогоос,

	Дадлагажсан хэсэг тэмцэл

	Дахин гардаг байсан юм.

	 

	Ард түмний цээжинд

	Амь аминдаа шатаж байсан

	«Хувийн жижиг»

	Хорсол занал бүхнийг

	Хуурай дарь шиг хуримтлуулж

	Хутганы ир шиг хурцлуулж,

	Эх орны төлөө

	Эрх чөлөөний төлөө

	Улс даяар

	Улалзан бадрах

	Уур хилэнгийн

	Улаан гал болгож чадах

	Даяар олныхоо хүсэл итгэлийг

	Дайчин зорилгодоо

	Давтан гагнасан

	Хатаасан болд шиг

	Хатуу чанга сахилгатай

	Хамгийн нягт хүч бол

	Арчаагүй хоосон тооны

	Арзайсан бөөгнөрөл биш

	Цөөнх нь олонхдоо

	Цөмөөрөө төвдөө

	Заавал захирагддаг

	Нягтрал нэгдлийн

	Нарийн дээд хэлбэр

	Далжганан хэлээ хазсан

	Даган баясагчид биш

	Ташуурын сураар цугласан

	Далдиран бэмбэгэнэгчид биш

	Урагшлах тулалдаанд

	Урсах цус, үхэх амиа

	Хамаг олонд зориулж чадсан

	Хатан зоригтны

	Тэмцлийг манлайлагч

	Тэргүүний отряд

	Түмэн ухаантны оюунаар

	Бодлоо хийсэн

	Төгс хүчтэний шөрмөсөөр

	Чадлаа хийсэн

	Дуугарвал дуу нь нэг

	Дугтарвал хүч нь нэг

	Тэгсэн мөртөө,

	Уршигт дайсан хүчтэй цагт

	Улцан болсон

	Усан нүдэнд нь харагдахгүй

	Улс ардын

	Улаан цусанд

	Урссан юм шиг

	Нуугдаж ч чадах,

	Хэрэг болж ил гарвал

	Хэрэм цайзаас бөх байх

	Хэрэгцээ гарч урагш давшвал

	Хэрхэвч, ялахаас нааш зогсохгүй

	Дархан бат нэгдэлтэй

	Дайчин лут хүч бол:

	Маркс-Лениний

	Онолоор зэвсэглэсэн

	Малчин олны

	Саналаар нэгдсэн

	Сүхбаатар Чойбалсан хоёр

	Анх удаа байгуулсан

	Сүрлэг их хүчтэй

	Ардын хувьсгалт нам юм.

	 

	II

	Өнгөтэй, өөдтэй бүхний нь

	Өвлөн дээрэмдэж байсан

	Өөрийн ёстой эздийг нь

	Өрлөн дүүжилж байсан

	Өвгөрсөн, явуулын

	Хөгширсөн, тэнүүлийн

	Империализм

	Өчигдөрхөн хүртэл

	Өнгөлзөн довтолж ирээд,

	Өмхөрсөн феодализмыг багалзуурдсанаа,

	Өөдлөн сэргэсэн ардын эсрэг

	Өстөн тэд хуйвалдаж

	Өөрийн эрх байхгүй

	Бөөрийн сүлбээ барьж

	Ханш нийлүүлж

	Түнш болцгоолоо

	Амьд явах насыг

	Аль эрт гарзад нь гаргаж

	Үүлний цаана

	Тэнгэрийн оронд

	Үхсэн хойноо

	Тээр тэнд диваажинд

	Ариун цэцгээс төрнө гэж

	Өлсөж тарчилсан малчдын

	Үхэх бодийг нь хөтөлж байсан

	Өнөөх хаан нь ч

	Шажин нь ч 

	Өрөвчхөн багаа хуу татаад

	Өөрийнхөө ёстой дүрийг

	Өрвийтөл үзүүлсэн юм.

	Атаат дайснууд

	Арзалзан эвлэрч байхад

	Аз жаргалыг хүссэн

	Ариун шударга ард түмэнд

	Анд болох сайн ханийг нь

	Мэнд байлгах салшгүй хүний нь

	Ардын нам олгож өгсөн юм.

	Аврагч Ленинтэй золгуулж өгсөн юм.

	Алх хадууртай улаан далбаа

	Найрамдахыг уриалаад

	Намирч байсан юм.

	Алтан соёмботой манай далбаа

	Найрамдлын ачаар

	Мандаж эхэлсэн юм.

	Эрдэнэ гантиг болсон

	Ордны танхимд

	Хуурамч үгээр зохиогдоогүй.

	Эрээн отогтой

	Ноёд түшмэд

	Хахуульч гараараа бузарлаагүй

	Эрх тэгш

	Хоёр ард түмний

	Эн чацуу

	Эх найрамдал

	Эрх чөлөөний

	Эрэлхэг тулалдаанд

	Анд нөхдийн

	Ариун цусаар

	Бат гагнагдсан юм.

	Сайн нөхөд бахархмаар

	Сагсуу дайсан атаархмаар

	Монгол-Зөвлөлтийн

	Мохошгүй найрамдал

	Хоёр ард түмэн

	Яаж нөхөрлөхийн

	Хосгүй сайхан

	Жишээ болсон юм.

	Холоос ирсэн харьтан бүхэн

	Хойморт суугаад зандарч байсан бол

	Холбоотоос ирсэн манай нөхөд

	Эзэн хүний

	Эрхэнд халдаагүй

	Элэгсэг нөхрийн

	Эрхэм тусыг үзүүллээ.

	 

	III

	Эгэл олны жаргалын төлөө

	Эрх чөлөөний ялалтын төлөө

	Эх орноо дуудан босгох

	Тууштай их тэмцлийн

	Туг нь, сүлд нь,

	Тархи нь, зүрх нь

	Зориг нь, золбоо нь болсон

	Чухам ийм намаар

	Жолоо цулбуураа бариулснаар,

	Аз жаргалыг хүссэн

	Ард түмэнд туслахдаа

	Ариун шударга хөвүүд нь

	Алтан амиа ч хайрладаггүй

	Зөвлөлтийн их ард түмэн шиг

	Чухам ийм ханьтай

	Зол заяагаа холбосноор:

	Шүлсээ хүртэл

	Хор шиг дуслуулж,

	Шүдээ хүртэл

	Зэр шиг хангинуулж,

	Гинж нь салдаггүй нохой шиг

	Гэдэс нь цаддаггүй гахай шиг

	Халдаж дайрсан

	Харийн дайсныг ч

	Долоон зуугаад жил

	Догширч, номхорч үзсэн

	Долоо шархалсан чоно шиг

	Догширч, хашхирч сурсан

	Долгонцог урвамтгай

	Хулганцаг хөрвөмтгий

	Дол цохисон

	Дотоодын дайсныг ч

	Донсолгоод, сүрдүүлээд зогсоогүй,

	Дор нь, үндсээр нь

	Довтлон устгаж чадсан юм.

	Найман янзын богдыг

	Хэдэн үе тахиад ч

	Наян тохой бурхдыг

	Хэдэн газар бүтээгээд ч,

	Олоогүй байсан эрхээ

	Ард түмэн олсон юм.

	Хавьтаагүй байсан жаргалтайгаа

	Харц ард золгосон юм.

	 

	IV

	Зуугийн нэг нь

	Дутуу бичигтэй,

	Зургаагийн нэг нь

	Дуганд олбогтой,

	Хамаг ардын тархи нь харанхуй

	Хайрт нутгийн өнгө нь бүрэнхий

	Сүйрч гүйцсэн

	Сүг болчихсон

	Яйрч дууссан

	Ядуу болчихсон,

	Эмх замбараагүй

	Эрэмдэг зэрэмдэг

	Эдийн засагтай

	Халуун сэтгэлтэн бол харамсмаар

	Хар элэгтэн ч өрөвдмөөр,

	Халдах дайсан бол харин баярламаар,

	Хөлд гишгүүлсээр байгаад

	Цоорхой болчихсон дэвсгэр шиг,

	Хөсөр хэвтсээр байгаад,

	Ноорхой болчихсон хувцас шиг

	Хөөрхий тийм орныг

	Хөгцөрсөн феодализмаас

	Хүлээж авлаа.

	Урсахын тул ус байдаг

	Ургахын тул мод байдаг

	Амьдрахын тул хүн байдаг

	Ажиллахын тул гар байдаг

	Ачит орондоо хэрэгтэй бүхнийг

	Амьдрал жаргалдаа тустай бүхнийг

	Түмэн ард гараараа бүтээж

	Түүхийн хүрдийг бяраараа эргүүллээ.

	Тархиндаа байгаа

	Унтаршгүй оюунаараа

	Зүрхэндээ байгаа

	Шантаршгүй зоригоороо

	Булчиндаа байгаа

	Барагдашгүй чадлаараа

	Ард түмэн

	Түүхийг бүтээж

	Ардын нам түүнийг удирдлаа.

	Үлгэрт байдгийг

	Үнэн болгож

	Хаадад байдгийг

	Харцын болголоо.

	Өнгөрсөн үед

	Өргөн түмэн

	Танан цагаан гэр байвал

	Ноёных гэдэг

	Тал дүүрэн мал байвал

	Жасынх гэдэг байснаа:

	Өнөө үед

	Ард түмэн

	Ярайсан олон байшин байвал

	Биднийх гэдэг

	Нэлийсэн олон мал байвал

	Нэгдлийнх гэдэг боллоо.

	Зэрлэг араатнаас өөр эзэнгүй

	Зэргэлээ униараас өөр бараагүй

	Уудам өргөн талд ч

	Улаан шаргал говьд ч

	Ажилчин хүн эзэн нь болсон

	Аварга машин эрч нь болсон

	Сайхан хотууд сүндэрлэн бослоо

	Саруул чийдэн гялалзан аслаа.

	Хүүхэд бүхэн

	Номын үгийг

	Нүдэлдэг боллоо.

	Хүн бүхэн

	Намын үгийг

	Уншдаг боллоо.

	Хүсэл бүхэн

	Замын уртад

	Өрнөдөг боллоо.

	Монгол улс тусгаар тогтнолоо.

	Монгол улс тууштай хөгжлөө.

	Монгол улс эв найрамдлын орон боллоо.

	Монгол улс энх тайвны эгнээнд жагслаа.

	Хамаг олноор эрхээ эдлээд

	Хайрт намаар жолоогоо атгуулаад

	Холбоот улсаар түшгээ хийгээд

	Холхи ирээдүйгээр чигээ барилаа!

	Улсын бол тархи нь

	Хүний бол зүрх нь

	Уулсын бол оргил нь

	Усны бол бургил нь

	Ургамлын бол үндэс нь

	Улирлын бол хавар нь

	Монголын ард түмний бол сэтгэл нь

	Монгол Ардын Хувьсгалт Нам боллоо.

	
ӨВГӨН ПАРТИЗАНЫ ЯРИА

	(Найраглал)

	 

	БНМАУ-ын Сайд нарын Зөвлөл «Энх тайвны тагтаа», «Өвгөн партизаны яриа» гэдэг шүлэг зохиосны учир, 1954 онд нөхөр Д. Сэнгээд Төрийн шагнал олгожээ.

	 

	Ленинтэй би нэг удаа уулзсан юм

	Ленин надад их тус болсон юм.

	Харь хол явж үзээгүй намайг

	Харин Ленинтэй уулзсан гэхэд гайхдаг юм.

	 

	Ардын Хувьсгалт партизан цэргийг

	Анх байгуулж байсан цаг билээ

	Их жанжин Сүхбаатар Чойбалсан хоёр минь

	Идэрхэн ч гялалзаж явсан үе билээ.

	 

	Тэр үед үнэнийг хүнд ойлгуулахад

	Тэрсүү дайсныг дарахаас хэцүү байсан юм

	Суртлын талаар цэргийг зэвсэглэх ажлыг

	Суут Чойбалсан өөрөө хийж байсан юм.

	 

	Үнэнээ хэлэхэд би тагнуулд яваад

	Үй түмэн дайсны цэргийг үзээд

	Манайхан даанч цөөхөн байна даа, яана гэж

	Маш их сэтгэл зовж байсан юм сан.

	 

	Тэгээд ч тэр юм уу бүү мэд

	Тэр үед Сүхбаатарын хэлж сургаж байснаар

	«Оросын ард түмэн тусална, Ленин тусална» гэсэн нь

	Одоо болтол миний санаанаас гардаггүй.

	 

	Идэх хоолгүй өлсөж явсан удаа ч олон бий.

	Эдгэрэх аргагүй шархдаж байсан хүн ч олон бий.

	Зорьсондоо хүрэлгүйгээр үхэх нь ээ дээ гэж

	Зовох цаг бидэнд олон тохиолдож билээ.

	 

	Олиггүй тэр бэрхшээл бүхнийг туулахад

	«Оросын ард түмэн тусална, Ленин тусална» гэсэн

	Сүхбаатарын минь тэр үг, шинэ хүчийг өгч

	Чухам ялахын итгэлийг төрүүлж байсан юм.

	 

	Дайсны цэрэг, Хиагтаас урагш ухарч байлаа

	Дайчин партизан хойноос нь элдэж явлаа

	Тужийн нарсан дотор манай жижиг анги

	Тун айхтар гардан байлдаанд орлоо.

	 

	Цохихыг нь цохиод, цавчихыг нь цавчаад

	Цог жавхаатайгаар эр хүн шиг явсан юм сан.

	Гэтэл гэмин, сэлмийг минь нь алдуулаад

	Гэнэт өөдөөс минь үсрэн дүүлэн ирлээ.

	 

	Багаасаа барилдаж явсны хэрэг юу билээ дээ

	Барьж аваад тонгорч орхисон чинь өнхрөөд өглөө

	Багалзуурыг нь шахах гэтэл булт үсрээд

	Байдаггүй шүү, миний дээр гарч орхилоо.

	 

	Ингэж хоёулаа дээр, дороо орсоор байтал

	Элсэрхэг эргийн ирмэг нураад гуунд уналаа

	Харин нэг мэдсэн чинь хамаг бие алдраад

	Хавирга руу халуу оргиж, цус минь урслаа.

	 

	Эцсийнхээ тэнхээг шавхаж байж хутгыг нь булаагаад

	Эгэм рүү нь, хоолой руу нь хэд хэд дүрлээ

	Эмзэглэж байгаа шархаа дараад өндийсөн чинь

	Эрэг дээрээс дахин нэг дайсан буугаад ирлээ.

	 

	Хойноос нь нэг хүн элдэж яваа харагдлаа.

	Хоёулаа миний дэргэд ноцолдож байгаа үзэгдлээ

	Туслах санаатай мөлхөж явтал толгой минь эргэлээ

	Тун удтал хэвтэж байж, сэргээд харсан чинь

	 

	Улаан таван хошуу нь тодоос тод харагдаж байгаа

	Урт чихтэй гозгор цэрэг малгайг хулгавчилсан

	Өргөн цээжтэй, өндөр нуруутай орос хүн

	Өөдөөс минь их л түргэн ирж явлаа.

	 

	Олон юм хэлээд шархыг минь боож гарлаа

	Орос хэл мэддэггүй гэж би, толгой сэгсэрлээ.

	Энгэр дэх савнаасаа нэг юм аягалаад надад өгч билээ.

	Эм юм бол уу гээд амссан чинь ус байлаа.

	 

	Хар ус амсаж танилцах муу ёр гээд тургилаа

	Харин өнөөх чинь инээгээд өөрөө залгиж байлаа

	Дараа нь мохоор ороогоод асаасангүй надад өглөө

	Дахиад би толгойгоо сэгсэрч, хэрэггүй гэлээ.

	 

	Аль болдоггүй бүхнийг хийж байгаа амьтны чинь яах вэ дээ

	Асаагаагүй тамхийг алах хүнд өгдөг юм ч гэж хэлсэнгүй

	Тэртээ тэргүй хэлээ ойлголцохгүй хоёр чинь

	Тийм нарийн юм яаж ойлголцох вэ, дуугүй л байлаа.

	 

	Тамтаггүй цангаж, их ч өлсөж явсан юм сан

	Тамхи татъя гэж үнэнээсээ бодож байсан юм сан

	Ашгүй өнөөх маань тамхиа асаагаад өөрөө татлаа.

	Аль вэ би татъя гэж амандаа хуруугаа хийгээд заалаа.

	 

	Номхон даруухан царайд нь баярласан тэмдэг илэрч

	Норсон хэсгийг нь тасалж хаяад, тамхиа өглөө

	Тэгээд нөхөр маань явъя гэж байгаа бололтой дохиж байлаа

	Тэгье гээд ухасхийсэн чинь би босож чадсангүй.

	 

	Нэлээд хүндэрч байна, та яв даа гэхэд

	Ничево, ничево гээд л намайг үүрлээ шүү,

	Хөвчийн сэвсгэр цас өвдөгт нь бараг тулаад

	Хөөрхий сайн нөхрийг минь их зовоож байлаа.

	 

	Манайхан, дайсныг элдээд сураггүй алга болжээ

	Мацсаар, гэлдэрсээр яваад Тужийн цоорхойд гарлаа.

	Намайг орхи гэж олон удаа гуйлаа, тун болсонгүй

	Надтай сүүлдээ дуугарахгүй яваад байлаа.

	 

	Хожуулын дэргэд суугаад бага зэрэг амарлаа.

	Хоёуланд маань ярих юм маш их байлаа.

	«Та сайн хүн юм аа, миний амийг аварлаа.

	Таны алдар хэн гэдэг вэ танилцъя даа» гэлээ.

	 

	Тэр минь инээх юм, толгойгоо сэгсрэх юм.

	Тэгээд л оросоороо баахан юм ярих юм

	Би ч бас инээгээд толгойгоо сэгсэрлээ

	Биеэ зааж чигчийгээ, нөхрийгөө зааж эрхийгээ гозойлголоо.

	 

	Ингэхэд нөхөр минь их дургүйлхэж байгаа бололтой

	Эрхийгээ над уруу, өөр рүүгээ зааж байв.

	Нээрээ ч сүүлд нь санахад би буруу дохижээ

	Нэг бодоход би муу, чи сайн гэсэнтэй адил болжээ.

	 

	Та ч сайн, би ч сайн хоёулаа сайн

	Та бид хоёр ийм vайн гэж хэлээд гараа барилцлаа.

	Намайг тэхтэй зэрэг, нөхөр минь өврөө уудлаад

	Нандигнаж боосон нэг зургийг гаргаад ирлээ.

	 

	Арван тавны сар шиг сайхан магнайгаар нь

	Аугаа их Лениний зураг гэж би танилаа

	Дахин дахин «Ленин байна, Ленин байна» гэж намайг хэлэхэд

	«Да, да, Ленин, Ленин» гэж нөхөр минь инээмсэглэв.

	 

	Сайн хүн шүү, хадгалж яв гэж байгаа бололтой

	Сайхан зургийг надад өгөхөд нь би баярлалаа.

	Хаширсангүй би бас «Таны нэр хэн билээ» гэж асуулаа.

	Харин нөхөр минь ойлгосонгүй: «Ленин, Ленин» гэж байна.

	 

	Тэгээд би маргалдсангүй дотроо ингэж бодлоо.

	Тийм дээ, хаа ард түмний нөхөрлөл ялалт болбол

	Тэнд Ленин явж, түүнийг Ленин хийж байгаа юм.

	Тэр бүхэнд Лениний сургаал, Лениний үзэл ялж байгаа юм.

	 

	Эх орноо харьтнаас чөлөөлөхөд Ленин тусалж

	Энэ удаа ч гэсэн миний амийг Ленин аварлаа.

	«Оросын ард түмэн тусална, Ленин тусална» гэж

	Олон удаа Сүхбаатар минь сургаж байдаг сан.

	 

	Энэ хүн бид хоёрын хэл өөр, заншил өөр боловч

	Эгэл бидний эрмэлзэл нэг, зорилго нэг юм.

	Энийгээ би Ленинтэй уулзсантай адил санаж явдаг юм.

	Эрхэм тэр сайхан зургийг нь үүрд хадгалж байдаг юм.

	
ТҮҮДГИЙН ДЭРГЭД

	(Найраглал)

	 

	Зуны үдшийн нам гүмд

	Зугаатай ярианы ид дунд

	Залуухан жуулчид галаа түлээд

	Халуухан илчинд гараа ээгээд

	Үлгэр домгоос сайхан юмыг

	Үнэн хэрэг дээр болсон явдлыг

	Анир чимээгүй тухтай чагналаа

	Авир гаргалгүй тохитой суулаа.

	Намуухан ярьж байгаа багшийн дууг

	Налуухан асаж байгаа түүдгийн дөлийг

	Оройн жавар булаацалдах шиг

	Ойрын ууланд аваачих шиг

	Ярьсан үгийг нь цуурай давтана

	Ягаавтар гэрэл нь хүрээ татна.

	Уншигч минь, хоёул явъя!

	Улалзаж байгаа түүдэг өөд очъё.

	Багын явдал ярьж байгаа

	Багшийн дэргэд суугаад чагная.

	 

	●

	 

	Урьд эцэг эх минь ядуу байсан юм

	Унах морь ч үгүй хоосон явсан юм.

	Хавийн баян ламд намайг өглөө

	Шавийн нэрээр зарцалдаг боллоо.

	Урьд нь сонсоогүй түвд үгийг

	Учир олдохгүй тангад номыг

	Захаас нь аваад цээжилж гарлаа

	Заримаас нь эхлээд мартаж орхилоо.

	Хотондоо аваачаад багш зодлоо

	Хорондоо би уйлахгүйг бодлоо

	Уур хүрээд гэртээ харихаар

	Зуур хоноод явган хүрэхээр

	Ламын гэрээс шөнө орголоо

	Замын гудас явж гарлаа.

	Сэрвийсэн бор дэрс ч гэсэн

	Нэлдийгээд ямар нэг амьтан шиг

	Нойрмог байсан шувуу цочин нисэхэд

	Ойрмог байсан туулай дэгдэн зугтахад

	Зүрх багтаж ядан булгилна

	Сэтгэл тогтож ядан долгилно.

	Алхалгүй үргэлж шогшсоор

	Амралгүй шөнө турш явсаар

	Хоёр хөл чинэрч хөшилдөнө.

	Хоёр нүд манарч анилдана.

	Хавтайсан том чулуу харагдлаа

	Хазайсан талаас нь авирч гарлаа.

	Толгойгоо даахгүй зүүрмэглэлээ

	Малгайгаа дэрлээд үүрэглэлээ.

	 

	●

	 

	Үүл шиг өтгөн тоос манаруулсан

	Уул шиг бүдүүн морио агсруулсан

	 

	Хоёр баатар хойноос минь элдэнэ

	Хуяг дуулга биеэс нь гялалзана.

	 

	Жигтэйхэн яаралдсаар давхиад ирлээ

	Эвтэйхэн ярилцсаар дэргэд буулаа.

	 

	Сэвхийтэл намайг үүлэн дээр тавих шиг

	Сэнгэнэтэл үлээгээд үүдэндээ аваачих шиг

	 

	Гадаа нь цэцэрлэг жимс тарьсан

	Дотор нь цэвэрлэг хивс тавьсан

	 

	Гайхам ордонд ор гэлээ

	Сайхан эрдэмд сур гэлээ.

	 

	Харин лам гуай модоо далайсаар

	Хачин муухай нүдээ хялайсаар

	 

	Хоёр баатрын амийг хорлохоор

	Ховор эрдэнийн ордыг эвдлэхээр

	 

	Мэхийхээрээ мэхийгээд гэтлээ

	Мэрийхээрээ мэрийгээд ирлээ

	 

	Хашхирах гэсэн нь дуу гардаггүй,

	Харвах гэсэн нь нум байдаггүй.

	 

	Айсан би цочоод сэрлээ

	Байсан зүүд сарниад ариллаа.

	 

	Цэмбэ дэвсэж торго нөмрөөд

	Ямба гаргаж дэр дэрлээд

	 

	Саглайж намирсан модны сүүдэрт

	Сагсайж ургасан модны хажууд

	 

	Үд өнгөртөл унтсан юм байна.

	Үнэн явдал, зүүдэлсэн юм байна.

	 

	Чухам энэ явдлыг ойлгохоор

	Чухам юу болсныг мэдэхээр

	 

	Тунтарсан дээлийг аяархан сөхөхөд

	Унтарсан галыг сэмхэн харахад

	 

	Мөнгө нь товолзсон эмээлээ налсхийгээд

	Өнгө нь гялалзсан цамцаа ярс гээд

	 

	Цугтаа яваа нөхрийн дэргэд

	Цогтой байгаа галынхаа цаад талд

	 

	Хүдэрхэн залуу ярилцаж сууна.

	Идэрхэн царай нь харагдаж байна.

	 

	Хатуу хэцүү амьдралын тухай

	Ядуу зүдүү ард түмний тухай

	 

	Болох гэж байгаа бослогын талаар

	Олох гэж байгаа тусламжийн талаар

	 

	Хүн болгон ярьдаггүй юмыг

	Хэн бүхэн сонсдоггүй зүйлийг

	 

	Сэтгэл ханган чагнаж хэвтэхэд

	Итгэл болгон цээжилж байхад

	 

	Ийм багшийн үг бүрийг

	Тийм номын үсэг бүрийг

	 

	Зодуургүй сурч чадахаар бодогдлоо.

	Зовуурьгүй мэдэж болохоор бодогдлоо.

	 

	Гайхаж байгаа миний дээгүүр харж

	Найгаж байгаа модны үзүүр ширтэж

	 

	Нээрээ хүссэнээ заавал олно гэж

	Ленин бидэнд заавал тусална гэж

	 

	Баттай хэлдэг нь бахтай санагдлаа.

	Баяртай хэргийг нь бүтэхийг ерөөлөө.

	 

	Догдолсон сэтгэлээ тайвшруулахаар

	Долгилсон итгэлээ төвшрүүлэхээр

	 

	Хонин жороог хүнгэнэн аялахад

	Сонин цуурайг дүнгэнэн дуурайхад

	 

	Дэвхэрч байгаад босон хараймаар

	Тэвэрч аваад хүзүүдэн үнсмээр

	 

	Шанаа тулаад нөхөр нь бодлоо

	Санаа алдаад ингэж хэллээ.

	 

	«Сүхбаатар минь, энийг сэрээе!

	Сүйд болох нь эртхэн дөхье!»

	 

	Сүхбаатар нөхрөө ноцтой харж

	Сүрлэг хөмсгөө ноцтой зангидаж

	 

	«Бид хоёр юу гэж тогтлоо?

	Бид чамд юу гэж хэллээ?

	 

	Төмөр тэрэг авахаар явж байна

	Төмөр гэдэг худалдаачин байна»

	 

	«Аа, тэнд хэлэхээ мэднэ ээ би Төмөр минь

	Энд яах вэ дээ, Сүхбаатар минь»

	 

	«Гай газар дороос гэж сонссон уу?

	Гахай модон дотроос гэж дуулсан уу?»

	 

	Буруугаа мэдээд хазаараа авлаа

	Уруугаа хараад ганцаараа явлаа

	 

	Өрөвчхөн нүдээр Сүхбаатар эргэж харлаа

	Өхөөрдсөн мэтээр хойноос нь инээмсэглэлээ

	 

	Гутлаа өмсөөд над руу ирлээ

	Худлаа хурхираад хэвтэж байлаа

	 

	«Жаал аа, бос!» гэж аяархан дуудна

	Жаахан байзнаснаа аятайхан татна

	 

	Хөшсөн биеэ суниаж аваад

	Хөдөлсөн дороо эвшээж байгаад

	 

	Түргэн босож би хувцаслалаа

	Тэрхэн хооронд ус авчирлаа

	 

	Ингэж сайхан унтуулахыг

	Тэгж аятайхан дуудуулахыг

	 

	Хүнээр ус хийлгэж угаахыг

	Хүний дайтай зочлуулахыг

	 

	Амьдралдаа анх удаа үзлээ

	Амьдадаа мартахгүйгээр мэдлээ.

	 

	●

	 

	Аав хүү хоёр шиг найртайгаар

	Ах дүү хоёр шиг найзтайгаар

	 

	Хайрт Сүхбаатартайгаа ярилаа

	Хамаг явдлаа тоочиж гарлаа.

	 

	Нөхөр нь ирээд морьдоо эмээллэлээ

	Нүсэр холын аянд төхөөрлөө.

	 

	«Чи гэрээ олж чадах юм биз?» гэж

	«Чигээрээ явж мэдэх юм биз» гэж

	 

	Сүхбаатарыг ахин дахин асуухад

	Сүүн цагаан сэтгэлээ байн байн нээхэд

	 

	Салах дургүйгээ бодвол хүргүүлмээр

	Саатуулахгүйгээ санавал татгалзмаар

	 

	Нууцыг нь хулгайлж чагнасандаа

	Ачийг нь хариулж чадахгүйдээ

	 

	Сэтгэл зовоод зүрх түгшлээ

	Шийдсэн хэрэг гээд ингэж хэллээ

	 

	«Их баярлалаа, сайн яваарай!

	Сүхбаатар гуай, манайд очоорой!»

	 

	Аа, чи юу гэнэ хө, хэн гэнэв!

	Айхтар жаалыг хө, дуулж байна уу?

	 

	Сэрүүн хэвтээд яриа чагнав уу, даа

	Сэнхрүүлж авалгүй горьгүй дээ!

	 

	Зөөлөн цагаан гараа мөрөн дээр тавьж

	Зөнч хурц нүдээ над дээр тусгаж

	 

	«Зовж байдаг аавдаа хайртай юу?

	Зодож байдаг ламдаа хайртай юу?

	 

	Зөвдөө, чи сайн хүү байна?

	Зүйтэй дээ, бас нэг асуулт байна

	 

	Зовдгийн талынхан дотно байх уу?

	Зоддогийн талынхан дотно байх уу?

	 

	Тиймээ яах аргагүй зөв хэлж байна

	Тэгнээ, яриагүй сайн нийлж байна

	 

	Хайртай дотно хүмүүсийг нөхөд гэдэг юм

	Харш талынхан бүгдийг дайсан гэдэг юм.

	 

	Бид нар өнөөдөр нөхөд болъё

	Бид хоёр чамд үнэхээр итгэе.

	 

	Аав шиг чинь улсыг жаргалтай байлгахаар

	Чам шиг хүүхдийг сургуультай болгохоор

	 

	Бид нар том ажил хийх зорилготой явна

	Бид хоёр тусламж гуйх санаатай байна

	 

	Зардал авдаггүй сургуультай болтлоо

	Зарцалдаггүй багштай учиртлаа

	 

	Үзсэн дуулснаа хүнд битгий хэлээрэй!

	Үнэн зүрхэндээ хадгалж яваарай!

	 

	Хэрэв би амласнаа гүйцэтгэвэл

	Хэрэв чи ам алдсанаа санаж явбал

	 

	Хоёр нөхдийн мөн чанар тэр

	Хойд өдрийн их жаргал тэр

	 

	За, нөхөр минь, сайн сууж байгаарай!

	Захисан үгийг минь бодож яваарай!»

	 

	Тэгээд Сүхбаатар маань бослоо

	Тэврээд намайг удтал үнслээ.

	 

	Хоолой зангираад дуугарч болдоггүй

	Нулимс бүрхээд юу ч хардаггүй.

	 

	Хоёр нүдийг минь арчаад өгөхөд нь

	Хонин жороогоо аялаад мордоход нь

	 

	Уярсан сэтгэл сэв хийтэл сэргээд

	Урвайсан царай ярс хийтэл инээгээд

	 

	Морины төвөргөөн холдон холдтол

	Модны цуугиа намдан намдтал

	 

	Сайн нөхдөө ширтэн харж билээ

	Сайхан хэргийг нь шивнэн ерөөж билээ.

	 

	●

	 

	Тэгээд би гэртээ харилаа

	Тэр намар сонин юм боллоо

	 

	Аав минь ч урьдынхаасаа өөр

	Ах минь ч ааш зангаар дээр

	 

	Энэ тэр улстай сэм уулзаад л

	Энд тэнд буу сум булаад л

	 

	Тэд ч надаас байдгийгаа нуудаг байлаа.

	Би ч тэднээс мэддэгийгээ нуудаг байлаа.

	 

	Сүхбаатарыг олж өгсөн хүнд

	Сүхбаатарыг барьж ирсэн шанд

	 

	Арван мянган янчаан өгнө гэж

	Албан хэргэмд дэвшүүлнэ гэж

	 

	Отго жинстэн явдаг боллоо

	Олон түмэнд зарладаг боллоо.

	 

	Намайг хэн тоох вэ гэж мэдэвч

	Надаас хэн асуух вэ гэж бодовч

	 

	Унтах үед нойр хүрдэггүй

	Идэх үед хоол ордоггүй

	 

	Хаа бол сэтгэлд минь Сүхбаатар

	Юу л бол зүрхэнд минь Сүхбаатар

	 

	Аминчлан хэлсэн нь чихэнд дуулдана.

	Халамжлан байсан нь нүдэнд үзэгдэнэ.

	 

	●

	 

	Хүлээсэн сургууль ч нээгддэггүйг хэлэх үү

	Хүссэн Сүхбаатар ч дуулддаггүйг хэлэх үү

	 

	Нар сар хоёрыг аргамжсан юм шиг

	Нас жил гэдгийг сунгасан юм шиг

	 

	Удах тутам улам хургана гэдэг нь!

	Гутах тутам уйдна гэдэг нь!

	 

	Болдог сон бол эмээдээ хэлэх сэн!

	Олддог сон бол эмээтэйгээ эрэх сэн!

	 

	Даан ч хэлэх аргагүй нууц учраас

	Яавч олох зүггүй хол явснаас

	 

	Хуваарьгүй зовоолтыг ганцаар эдэллээ

	Хугацаагүй хүлээлтийг өөрөө үүрлээ.

	 

	●

	 

	Өнгө нийлсэн адилхан хувцастай

	Зүс нийлсэн ижилхэн морьтой

	 

	Хоёр хүн холын холоос айсуй

	Хонгор Сүхбаатар ч байж магадгүй

	 

	Хөмөрсөн араг дээрээс саравчиллаа

	Хөндөлссөн тэрэг дээрээс ажиглалаа

	 

	Давшуургадаад суусан нь Сүхбаатар шиг!

	Ташуур зангаад яваа нь яг л аав шиг!

	 

	Аав ах хоёроо тос гэж ээж хэлнэ

	Ажиглахад аргагүй л мөн харагдана.

	 

	Дарга байсан ах минь түр чөлөөгөөр

	Цэрэг байсан аав минь бүр халаагаар

	 

	Гэртээ тэр өдөр ирж билээ

	Ердөө марташгүй баярлаж билээ.

	 

	Сүхбаатарын цэрэгт байсан гэдгийг

	Сүхбаатарын удирдлагаар байлдсан гэдгийг

	 

	Тэдний ярианаас сайн мэдлээ.

	Тэгээд би сэтгэлдээ баяслаа.

	 

	Өөрийн цэрэгтэй уулзахдаа эцэг шиг хайртай

	Өшөөт дайсантай тулахдаа бүргэд шиг зоригтой

	 

	Жигтэй сайн танил Сүхбаатарын тухай

	Жирийн хүн биш удирдагчийн тухай

	 

	Шунан байж аавыгаа ярихад нь

	Шуугиан болж дурсан суухад нь

	 

	Хэлж байсан үг нь сэтгэлд бодогдоно.

	Байж байсан дүр нь нүдэнд үзэгдэнэ.

	 

	«Амар мэндийг минь асууж уулзсан юм» гэж

	«Аагтай янжуураар дайлж танилцсан юм» гэж

	 

	Аав минь тун баяртай ярьдаг сан

	Анд нөхрөө дандаа дурсдаг сан

	 

	Санаж явбал болдог нь ч үнэн юм

	Сажилж явбал хүрдэг нь ч үнэн юм.

	 

	Нарны гэрлийг ташиж байхад

	Навчны өнгийг шарлаж байхад

	 

	Манайхан бүгдээр тойрч байгаад

	Намайг дундаа суулгаж байгаад

	 

	«Хол явж эрдэм сурвал санах уу?» гэж

	«Хот орж сургуульд орвол чадах уу?» гэж

	 

	Аав ээж хоёр зэрэг зэрэг асууна

	Эх эмээ хоёр зэрэг зэрэг ширтэнэ

	 

	«Азын гоо! чадна чадна» гээд би цовхорлоо

	«Аавын хүү, сайн сайн» гээд үнслээ.

	 

	Шинэхэн гоёхон дээл хийлгэж өмсөөд

	Сайхан тарган морь сэлгэж унаад

	 

	Аавтайгаа хоёул гуядаж гарлаа

	Нөхөртэйгөө уулзана гэж горьдож явлаа.

	 

	●

	 

	Багширсан цэцэг гадаа нь алагласан

	Бужигнасан хүүхэд дотор нь гүйлдсэн

	 

	Шилэн гэгээвч нь гялалзсан байшингаас

	Шинэхэн барьсан цагаан ордноос

	 

	Намайг угтаад багш гарч ирлээ

	Над хандаад «Чи энд сурна» гэлээ.

	 

	Тэгээд би тэр ордонд яваад орлоо

	Тээр тэндээс Сүхбаатар алхаад ирж явлаа.

	 

	Малгайгаа би бушуухан гэгч авлаа.

	Маш сандрангуй гэгч өөдөөс нь очлоо.

	 

	Өөрөө биш зураг нь байна гэж мэдлээ

	Өөрцгүй, Сүхбаатарын өмнө зогсож байна гэж саналаа.

	 

	«Үзсэн дуулснаа хүнд би хэлээгүй,

	Үнэн зүрхэндээ хадгалж явахаа би мартаагүй»

	 

	«Амласнаа та ч биелүүллээ» гэж шивнэж билээ.

	«Ам алдсанаа би ч биелүүллээ» гэж бодож билээ.

	 


ПАРТИЗАНЫ НАМТРААС

	(Найраглал)

	 

	Улаанбаатарын төв зогсоол дээрээс

	Уурын тэрэг Сүхбаатар руу хөдөллөө.

	Айхтар зэврүүн шөнө болох нь ээ гэж

	Нэг хүн яриа үүсгэхээр өднө

	Аргагүйдээ одоо ч идэр гурван ес гэж

	Нөгөө нь огцом хариулаад тасална.

	 

	Гэтэл ашгүй нэг өвгөн санаа алдаад

	Гэдрэгээ болж суудлаа тухалж заслаа

	Холын нэг явдлыг дурсан санах шиг

	Хоёр нүд нь тогтуухан болж

	 

	«Бичдэг нь бичиж, дуулдаг нь дуулцгаа

	Би та нарт өөрийнхөө намтраас товчхон ярья.

	Хүн хийдэггүй сүрхий юм бүтээчхээд

	Хүүхэд багачууддаа гайхуулж ч байгаа юм биш,

	 

	Харин ямар шүү янзын хүнээр хүн хийсэн тухай

	Хайрт партизануудын түмэн гавьяанаас ганцыг ярья

	Цагааныг чухам цагаан хэвээр нь харъя гэвэл

	Цаана нь хар дэвсгэр тавихад тодроод ирнэ

	 

	Түүнтэй адил манай үеийн жаргалант амьдралыг

	Түрүүчийн зовлонт үетэй харьцуулж үзвэл

	Гэгээн соёлт ардын намын шинэ үе

	Гэрэлт өдөр шиг ялгараад гарч ирнэ.

	 

	Өндөр гэгээний хийд гэж дуулсан уу? Хүүхэд минь!

	Өвгөн гуай чинь тэр нутгийн хүн шүү дээ

	Хийдийн зүүн өмнөх мөргөцөг дэвсэг дээр

	Хэчнээн олон урц овоохой байсан гэж санана.

	 

	Өцийж өвийсөн тэр холтсон урцны дотор

	Өлбөрч гуньсан хэчнээн хүн байсан гэж бодно

	Олон замын уулзвар дээр өдөр бүр зогсож

	Орох гарах, мөргөлчин бүхний замыг тосож:

	 

	«Буянтан минь юм хайрла» гэж хоолойгоо цайруулан

	Булай болон гуйланчилж явсан хүний нэг би байна

	Алин болгоныг тоочиж барах вэ, дүү нар минь

	Ах нь зөвхөн хүүхдүүдийнхээ тухай ярьж өгье.

	 

	Анхдугаар хүүгээ төрөхөд, эхнэр бид хоёр

	Амьдрах аргагүй ядарч байснаа мартаад

	«Өмсөх хувцас, идэх хоолны оронд

	Өндөр богд заяалаа» гэж баяр хөөр болон

	 

	Холоос үйлээ баран үүрч ирсэн түлээгээр,

	Холтсон овоохойгоо цонотол их гал өрдөөд

	Хаашаа явсан ч өмсдөг, ганц хөдсөн дээлээ

	Ханзалж байгаад, дулаан сайхан өлгий хийлээ.

	 

	Энэ насны зовлонг биднээс тонилгогч

	Ид шидтэй, эр болог гэж билэг бодоод

	Самбайгаа барьж лам багш руу гүйсэн ч үгүй

	Санаандаа орсноор «Эрдэнэ» гэж нэр өглөө.

	 

	Тэгээд би гуйж олсон жаал хүнсээ

	Тэнхэл оруулах санаатай эхэд нь өгөхөд

	Намайг хайрлахдаа тэр минь бас идэхгүй

	Над руу түлхээд хүүгээ хөхүүлж билээ

	 

	Тэгэхэд ядуу хоосондоо гутаж гуниад

	Тэссэнгүй хоёр нүдний минь нулимс бүрхэж билээ.

	Хоног сарыг хуруу дарж тоолсоор байтал

	Хоёр жил ч аргагүй нэг болоод ирлээ.

	 

	Миний хүү маань мяраа сууж торниод

	Мэлтийсэн хар нүдтэй тормойсон жаал боллоо

	Саруул ухаантай баатар эр болно доо гэхэд

	Сайн лам болгоно гэж эх нь зөрдөг сөн

	 

	Хэзээ гуйланчны хүүхэд лам болж байлаа даа

	Хэн, чи бид хоёрын Эрдэнэд ном заах билээ дээ

	Амар мэнд өсгөж, гарыг нь ганзаганд хүргэе

	Аз хийморь нь ямар болохыг өөрөө мэдэг гэж

	 

	Намайг учирлаж хэлэхийг эх нь огт ойлгохгүй

	Над руу муухай хараад дуугүй болдог сон

	Яагаад ингэж хэлснээ би ч бас мэдэхгүй

	Ядарсандаа толгой эргээд чимээгүй болдог сон.

	 

	Харанхуй урцыг дотроос нь гэрэлтүүлж байдаг

	Хамаг зовлонг сэтгэлээс минь сарниулж өгдөг

	Санаж сарвайх цорын ганц үрийг минь

	Салгаж авах гэж олон баячууд оролдож билээ.

	 

	Хүчээ худалдаж, ажил бүхэнд зүтгэе

	Хүнээс гуйж гэдэс ходоодоо тэжээе.

	Харин ганц хүүгээ хоолноос өгч идэхгүй гэж

	Харж явах нарнаасаа би салахгүй гэж

	 

	Аргалж чаргалсаар байж найман нас хүргэлээ

	Архайж дархайсан сайхан ч хүү боллоо

	Гэтэл нэг өдөр эх нь уйлаад сууж байна

	Гэнэт сандарсандаа учраа ололгүй дуугүй байтал

	 

	Бид хоёр, их зовох лайтай юм уу даа гэж

	Бие хүндтэй болсноо хань минь над хэллээ

	Нэгийг өсгөхөд ийм бэрх байгаа юм

	Нээрээ хоёр болохоор яана даа гэж бодогдоно

	 

	Эрдэнийгээ төрөхөд баяр хөөр болж байсан бол

	Энэ удаа уйтгар гуниг урцыг минь бүрхлээ

	Ор ганц хүүг минь шалж байсан улсууд

	Охин гарлаа авна уу гэж очиход толгой сэгсрээд

	 

	Бүх насаар нь зарцлах гэснээ нуухгүй

	Бүсгүй хүүхэд над хэрэггүй гэж шууд хэлнэ.

	Хүн ер нь, хэдий чинээн зовж зүдрэх тусам

	Хүч чадал төдий чинээн гараад ирдэг юм.

	 

	Хоёулаа байхад, дөнгөн данган ядаж байсан бол

	Хоёр хүүхэд нэмэгдэхэд бас л тэссээр байлаа.

	Өнжин идэж, ээлжилж өмсөж аргалсаар

	Өөдсийн чинээ хоёр үрээ тэжээж байлаа

	 

	Зовлон нэхэж ирдэг, жаргалыг мөлхөж ирдэг гэж

	Зол завшаангүй урьдын цагт ярьдаг байлаа.

	Үйл арчаагаа барж байсан тэр үед

	Үнэндээ ортой ч юм шиг санагдах өдөр байж билээ.

	 

	Нярай бие нь шөл хоолгүй туйлдсанаас юм уу

	Нялхын халуун гэдэг айхавтар аюул тохиолдсоноос ч юм уу,

	Эхнэр минь гуравдугаар хүүгээ гаргаад нас барлаа

	Эхээс нь хойш сэжиглээд, үрчлэх хүн олдсонгүйд

	 

	Айлаас аяга сүү гуйж ирээд угжлаа

	Аргаа барахад хоосон хөхөө шимүүллээ.

	Бодоод бодоод байхад улам хэцүү санагдлаа.

	Болох байгаа гэхийн горьдол ерөөсөө тасарлаа.

	 

	Үрчилж авахад бэлэг юм өгөх хэрэгтэй гэж

	Үгүйрч хоосорсон эцэг эхэд нь туслах ёстой гэж

	Хэн бүхэн төвөгшөөж байсан тийм цаг билээ

	Хээрээс олж авах нь завшаан болсон үе билээ.

	 

	Хүүгээ тэвэрсээр явж хийдийн дэргэд очлоо

	Хүрдэн дотор тавиад холоос сэмхэн харлаа

	Эхийг нь үхүүлж, хүүгээ амьдаар орхих

	Энэнээс илүү хүнд зовлон байдаг бол уу?

	 

	Ингэж байж амьд явсны хэрэг байна уу?

	Эртхэн цаашаа харвал дээр биш үү? гэж бодоход

	Дан ганц өөрийгөө зовохоос бэрхшээж болохгүй

	Дахиад хоёр хүүхэд өлсөж байгаа шүү гэж бодно.

	 

	Өнгө шунх нь нар бороонд гандаж байсан

	Өндөр хүрднүүдээр хийдийг тойруулсан байдаг юм.

	Хилэнц нүглээ наманчлах гэж холоос ирсэн мөргөлчин

	Хийдийг тойрч тэр олон хүрдийг эргүүлэн

	 

	Үүрийн шөнийн үнэгэн харанхуйгаас эхлээд

	Үдшийн цолмон гарч иртэл хөл тасрахгүй

	Маань мэгзэм мэддэг бүхнээ түм бумаар уншиж

	Манийг гаслан зовлонгоос гаталгаж аль гэж мөргөвч

	 

	Өглөө босоход өлсгөлөн өнчин мөн л хэвээр

	Өчигдрийн байдгаас арай ч хүндэрсэн байдаг юм.

	Өвөл бол хүрдийн нөмөрт осгох шахсан хүн

	Өнтэй цагт ч өлбөрөх дөхсөн өвгөд эмгэд

	 

	Аргаа ядахад өлгийтэй хүүхэд бархирч байдаг нь

	Аль олон тохиолддог, ердийн хэрэг байлаа

	Тийм учраас түүгээр явсан улсууд хайхарсангүй

	Тэр ч байтугай хүний урамд очиж харсангүй

	 

	Эхэр татан уйлж байсан дууг нь дуулаад

	Эцэг хүний сэтгэл ямар байсан гэж бодно

	Огцом царгиа дуу чихэнд минь хоногшоод

	Одоо хүртэл тэр хэвээрээ дуулдах шиг болдог юм.

	 

	Хөх торгон дээлтэй, гуч орчим насны

	Хөдөөгийн бололтой нэг хүүхэн хүрээд очлоо

	Өлгийг нь засаад ийш тийш бас баахан харлаа

	Өврөөсөө алчуур гаргаад нүүрийг нь арчлаа.

	 

	Амаа хаттал уйлж байсан дуу нь намдлаа

	Аваасай хүүг минь аваасай гэж бодохоос амь тэмцэнэ.

	Тэврээд хүрднээс гарахад нь гаднаа баярласан боловч

	Тэвчсэнгүй нулимс асгарч, нүдээ аниад хэвтлээ

	 

	Салхи сэвэлзэхэд дотор онгойж, өндийгөөд харвал!

	Саяын хүн, голын наана яаран явна

	Мухлагтай хоёр тэрэг хөндөлсүүлсэн

	Мундаг том эрээн майханд орж байгаа харагдана.

	 

	Ай даа хүүхэд минь мөн ч хэцүү байсан юм шүү,

	Аль вэ? Ахдаа цаад уснаасаа гэж хэлээд

	Аяга ус нэг амьсгаагаар залгиж орхилоо

	Амьсгаагаа урт авч ширвээ сахлаа имэрлээ.

	 

	Өрөвдмөөр юм олныг нуршихад хүнд байх шиг

	Өвгөн гуайн ярианаас үүгээр дуусгавал болмоор ч юм шиг

	Эртний үеийг бодоход элэг зүрх эмтрэх шиг

	Эвлэж байсан шүлэг минь үрэн таран ч болох шиг

	 

	Гэвч үгийн гоёыг найраглалдаа би эрээгүй

	Гэрэлт үнэнийг уншигчдаа дамжуулахыг хүссэн юм.

	Гэгээн энэрэлт партизаны хүнч шинжийн сэтгэлийг

	Гэрэлтүүлж байгаа өвгөний яриаг дуустал бичье.

	 

	«Эрдэнэ гэдэг хүүтэй, Оюун гэдэг охинтой,

	Ингээд гурвуулаа өнчин хоцорсон юм

	Хүрдэнд тавьсан жаал хүү минь яасныг бүү мэд

	Хүний урамд сураг дуулалгүй өдий хүрсэн юм.

	 

	Урьд насандаа хийсэн нүгэл бол уу гэж бодоод

	Урагшаа явж Хүрээ эргэж мөргөл хийлээ

	Хүний жаргал хаана байвал тэнд хүрнэ гэж

	Хүүгээ хөтлөөд охиноо үүрээд тэнэж үзлээ.

	 

	Хөлдөө эвэр ургаж, холго тогттол хэслээ

	Хөрст дэлхийд жаргал байхгүй юм гэж бодлоо

	Үйлээ үзэж нэг ноёныд зарцлагдлаа.

	Үймээн гарч тэр жил ч тавгүй боллоо.

	 

	Хэн нь хэнтэйгээ дайтаж байгааг бүү мэд

	Хэлсэн ч юмгүй ноён минь намайг дагууллаа

	Хэзээ хойно бодоод байсан чинь нэг л биш ээ

	Хэрэггүй юм боллоо гэж мэдэвч гарах арга алга

	 

	Бага байхад балчир томоогүйг ч хэлэх үү

	Бас тэгээд юм мэддэггүй тэнэг ч байлаа

	Аль хөглөж, аль баларч явахыг тэр гэх вэ

	Анх намайг цагааны цэргийн тагнуул болголоо

	 

	«Айхавтар цадиггүй дээрэмчид» бүгж байна.

	Аргагүй эвий нь олоод, чи тэнд оч.

	Аятайхан учирлаж байгаад, элсэж ороорой.

	Арчаагүй ядуу хүн гэж өөрийгөө хэлээрэй.

	 

	Хэдүүлээ байна ямар зэвсэгтэй юм бэ?

	Хэзээ хэдийд хаашаа хөдлөх нь вэ?

	Хэлэлцэж ярьж байгааг нь сайн тогтоо

	Хэн гэдэг хүн толгойлж байгааг нь мэд.

	 

	Бүтэлтэй яваад удалгүй эргэж ирэхэд чинь

	Бүрэн зэвсэг сайн мориор хангаж өгнө.

	Бүр цаашилбал тавин лан мөнгө шагнана

	Бүхий л насаараа барахгүй хоол шүү дээ гэж

	 

	Манай ноён над гайгүй сайн хэлж өглөө

	Марзан ч хүн юм сан нэг түсхийтэл инээчихлээ

	«Май хө, баяжсан хойно чинь хэрэг болно» гэж

	Манан хөөрөг савнаасаа гаргаад өглөө.

	 

	Өмнө нь очиж хоёр гараа тосоод

	Өндөр хишгийг нь сөгдөн байж хүртлээ

	«Чамд бас нэмж хэлэх нэг зүйл буй, чи сонс!

	Чадваас энэ эмийг толгойлогчид нь уулгаарай

	 

	Ухаан алдах унтах хоёр зэрэгцээд ирэх байх

	Улс амьтныг сийрсэн хойно дүүрээд авчраарай!

	Энэ ажлыг гурван хоногт заавал багтаа

	Эргээд ирэхэд чинь амласнаа би, мадаггүй өгнө

	 

	Ингэхэд чамд дуулууштай бас нэг зүйл буй

	Эрдэнэ, Оюун хоёрыг чинь урьд шөнө авчруулсан

	Энд би тэдний чинь барианд авч хоцорно

	Иймэрхүү дэнчин тавьснаа чи бас бодоорой» гэлээ.

	 

	Цохон дээрээ сүхээр цохиулсан юм шиг

	Цочин ухасхийснээ болиод, биеэ барилаа

	Газар дээр хоёр үрээс өөр юу ч үгүйг минь мэдээд

	Гартаа оруулах бузар аргыг тэр олжээ.

	 

	Хэлэх ч үг олдсонгүй хий дэмий санаа алдлаа

	Хийж өгсөн архийг нь нэгмөсөн хөнтөрч орхилоо

	Ходоод баахан халуу оргиод, зориг ч орох шиг

	Бодоод гиюүрээд ч яах вэ явъя гэж шийдлээ.

	 

	Хаагуур яаж явснаа одоо би санахгүй юм

	Харин нэг мэдсэн чинь «дээрэмчдийн» байранд хүрчээ

	Харуул манаанд нь баригдаж, хоёр нүдээ боолгоод

	Харж үзсэн ч юмгүй нэг гэрт орлоо.

	 

	Анхандаа айж сандраад аягүй л байсан юм сан

	Ашгүй байцааж байгаа хүн маань сүртэй болохоос биш

	Ааш зан дөлгөөн, төрх араншин сайтай хүн юм

	Аашилсан ч үгүй, зодсон ч үгүй, аятайхан ярилаа.

	 

	Удам судраас минь эхлээд л сүрхий асууж байна

	Уг нь худлаа юм биш дээ, гуйланчин дайлгачнаа тоочлоо

	Хүүдий барьж, зам тосдогоо нуулгүй хэллээ

	Хүрдэнд тавьсан хүүгийнхээ тухай ярьж өглөө.

	 

	Хүн болсоор дээрэмчнийг үзсэн биш бүү мэд

	Хүн алж хүрээ талдаг л амьтан гэнэ билээ

	Гэтэл энэ «дээрэмчид» ёстой сайн эр гэгч нь байлгүй дээ

	Гэм хоргүй харин ч аятайхан улс шиг санагдлаа

	 

	Эзэн өглөгчин нь гуйлгачинтай ярьж байгаа биш

	Эрх ямбатан нь боолоо захирч байгаа биш

	Энэ чацуу хоёр хүний ярьдаг хэлээр

	Элдэв бусын жаргал зовлон ярьж эхэллээ.

	 

	Орон даяар эзэрхэх, харгислах нь ширүүсэж байгааг

	Олон түмэн эрх мэдэлгүй зүдэрч байгааг

	Монгол нутаг хоосон биш баян юм гэдгийг

	Монгол хүн боол биш эзэн байх ёстойг

	 

	Орост гарсан хувьсгал гэгчтэй зүйрлэж байгаад

	Орой уруу ортол сэнхрүүлж өглөө тэр хүн.

	Хайрт нутаг минь хойд талаасаа цэвэршиж байгааг

	Хартан дайсныг бүрмөсөн хөөж зайлуулахыг

	 

	Хамаг ядуучууд хүчээ нэгтгээд тэмцэж байгааг

	Харь шашинтай оросууд хүртэл дэмжиж байгааг

	Зориг орж хийморь сэргэтэл нэгд нэггүй ярилаа

	Зорьж ирсэн муухай хэрэг сэтгэлийн минь зовоолоо.

	 

	Сайхан цай аягалаад, уу гэж намайг зочилж байна.

	Самбуутай янжуур богцноосоо гаргаад тат гэж байна

	Хар дарсан зүүд шиг, ноёны хэлсэн санагдаад

	Хагацах аргагүй хоёр жаал минь нүдэнд үзэгдээд

	 

	Аягатай цайндаа өрөм тогттол нь барьж суулаа

	Асаасан тамхиа уугьж дуустал нь таталгүй байлаа.

	Тавин лан, тарган морь алинд ч би шунасангүй

	Тавилан мэдэх хэрэг, тэртэй ч болно, тэргүй ч болно.

	 

	Тагнуулаар ирсэн үнэнээ хэлбэл бариад авна.

	Тамлана биз, за тэр ч яах вэ, дүүрсэн хэрэг

	Гурван хоног өнгөрөхтэй зэрэг намайг урвасанд тооцно.

	«Гуйлгачны хоёр гөлгийг авчир» гэж ноён тушаана!

	 

	Тэгж бодож суутал гаднаас нэг хүн ороод ирлээ.

	Тэрмэн дээл өмсөж дайзтай сум бүсэлсэн юм байна

	Дэд жанжинтай уулзъя гээд над руу төвөгшөөж харлаа

	Дэргэдэх хүн маань «зүгээр зүгээр ярь» гэж байна.

	 

	Энэ ч лав эгэл хүн биш шиг байсан юм шүү

	Эрхтэн ямбатантай ч адилгүй элэгсэг байсан юм гэж

	Дотроо бодоод өөрийн эрхгүй биширч суулаа

	Долгонцог зан сураагүй болохоор, тэдний үгийг чагнасангүй.

	 

	Аюултай юм элдвийг санаж гайхаш тасрахад

	Арван хар тамын ёзоорт амьдаар тарчлах шиг

	Муучлагдаж үхэх оноо нь ирсэн бол үхэг цаашаа

	Муу амьд явахаас сайн үхвэл дээр гэдэг.

	 

	Өөдсийн чинээ хоёр үрийн минь заяа нь мэдэг.

	Өргөн олны ганц зовлон надаар дуусаг! гэж

	Эргэлтгүй шийдээд, хүйтэн цайгаа залгилж орхилоо

	Эрхэм жанжныхаа бэлэглэсэн янжуурыг ч татаж авлаа.

	 

	Амьтны хөл ч тасрахгүй жанжны руу цуваад л

	Алба ажил ч барагдахгүй, тун давчуу юм

	Арга ч үгүй юм байгаа даа хөөрхий, түмэн хүчтэй

	Адгийн наад зах нь би хүртэл амраасангүй.

	 

	За одоо хэлье гэж намайг үгээ эвлүүлж ядсаар байтал

	Заавал нэг саад учирч, хэдэн хүн ороод ирэх юм

	Эднийг л гарахтай зэрэг, ярья гэж зэхэж суутал

	Элдэв шалтаг мундахгүй, дахиад нэг хүн орох юм.

	 

	Бүлх залгисан юм шиг дуугарч чадалгүй зовсоор суутал

	Бүрэнхий болж амьтны хөл ч арайхийж татарлаа

	Бүдэгхэн дэнгийн гэрэлд жанжин маань ном уншлаа

	Бүр ч горьгүй нь гээд арга тасарч байтал:

	 

	«Та над нэг юм хэлэх гээд байгаа юм биш биз?» гэж

	Таагаад асуулаа: Тийм л сэргэлэн хүн байсан юм даа

	Шийдсэн хэрэг гээд хэлэх гэсэн чинь дуу гарсангүй

	Шилээ маажаад дөхтөл, номоо залаад ир гэлээ

	 

	Баригдаж алагдах минь дамжиггүй юм шүү гэж бодоод

	Байдгийгаа юу ч болсон жанжиндаа дуулгая гэж

	Төрсөн өссөнөөсөө эхлээд юу ч үлдээсэнгүй

	Түмэн явдлаа тоочиж тагнуул гэдгээ ч хэллээ.

	 

	Харин тэртэй тэргүй түмний төлөө зовж яваа

	Хайрт хүний сэтгэлийг дэмий зовоохын нэмэр юм даа

	Хэрэв намайг өөдгүй амьтан гээд барьж алах юм бол

	Хэн ч хоёр үрийг минь аврахгүй гэж бодоод

	 

	Хар санаат ноёны гэрт үлдсэн жаалуудынхаа тухай

	Халж хэлсэнгүй бурханд залбирч суулаа.

	Үүднийхээ сиймхийгээр үүрийн гэгээ тусаж байгаа харагдана.

	Үнэн бүгдээ хэлж дуусаад сэтгэл минь ч амарлаа.

	 

	Үг дуугүй сууснаа, жанжин минь шанаагаа туллаа

	Үнэн үү хө? гэж асуух шиг над уруу харлаа

	Хэцүү юм билээ нүд далдираад эрсэлж би харсангүй

	Хивсэн дээрх чүдэнзний ишийг авсан болж тонгойлоо

	 

	«Зүгээр зүгээр та зоволтгүй, харин хэлсэн тань сайн

	Зөв замаа олох бололцоо танд бүрэн байна

	Аминчилж хэлснийг минь та сайн ойлгоорой

	Ардын төлөө зүтгэвэл алдаагаа цагаатгах болно

	 

	Бидэнтэй нийлэхэд татгалзах юм байхгүй биз дээ?

	Би таныг үнэнээ хэлсэнд нь итгэж уучилъя.

	Харин хоёр хүүхэд хаана байгаа вэ? Гэртээ юү?

	Харж үзэх хүн байхгүй бол тэр л хэцүү» гэхэд

	 

	Өчүүхэн ч юмыг энэ хүнээс нуух арга алга

	Өрөвдөм байгаа хоёр жаалынхаа тухай үнэнийг хэллээ.

	Харийнхантай нийлсэн ноёны, хаа хэдүүлээ байгаа

	Хамаг нууцыг дуулж аваад хэдэн хүнийг дуудуулав.

	 

	Улаан туг намируулсан партизан цэрэг давшин хөдлөхөд

	Урд нь би өөрөө газарчнаар түрүүлж явсан юм

	Унтаж байсан дайсныг гэнэт дайрч дор нь устгаад,

	Учиргүй их зэвсэг олзолж, хоёр жаалыг минь чөлөөлсөн юм

	 

	Тэрнээс хойш нээрээ ч зөв замаа оллоо

	Тэрслүү дайсныг дарж нутгаа цэвэрлэлээ

	Хоёр хүүхдийг минь Чойбалсан гуай сургуульд оруулсан юм.

	Хойш нь явуулж, Эрдэнийг инженер, Оюуныг эмч болгосон юм

	 

	Эрдэнэ минь энэ дээ, та нар юу андах вэ, аавын «батиар»

	Энэ минь цахилгаан комбинатад инженерийн ажил хийдэг юм

	Отгон охин нь их сургууль төгсгөөд, багшилж байгаа

	Учиргүй эрх гурван хүү нь арван жилд сурдаг юм.

	 

	Хүний их эмч депутат Оюун гэж та нар дуулсан биз

	Хүүхэд эмчилдгээрээ олонд нэр гарч байгаа юм

	Манайхан болсон хойно доо бас хэд хэдэн хүүхэдтэй

	Магнай тэнийтэл инээж бужигнасан өнөр айл болсон юм

	 

	Тиймэрхүү явсан гуйланчин дайланчныг өөд татаж

	Иймэрхүү эрхтэй, жаргалтай улс болгосон болохоор

	Халамжит их партизандаа монголчууд бид нар

	Хайртай байдаг нь аргагүй биз дээ, хүүхэд минь!

	 

	Өвгөн партизаны хэлсэн намтрыг чадан ядан эвлүүлснээ

	Үүгээр дуусгахад болмоор ч юм шиг санагдаж байна.

	Бүдүүлэг ядуулаг хүнд амьдрал, зөвхөн энэ хүнд тохиолдоогүй

	Бүх монголчууд тийм байсан нь аргагүй үнэн учраас

	 

	Бүгдэд минь нам, ардын засаг эрх жаргалыг олгож

	Бүрэн эрхт эзэн болгож, хүний дайтай хүргэсэн учраас.

	Анхны партизан, энэ өвгөний товч намтрыг бид нар

	Аз жаргалтай золгосон олонх ардын намтартай адил санаж байна!

	 


МОСКВА

	(Дуу)

	 

	Энх тайвны тагтаа Кремлийн дээгүүр

	Элэн халин тааваараа нисэж байна

	Идэрхэн Москва хаалгаа дэлгээд

	Элэгсэг нөхдөө урин дуудаж байна

	Дахилт: 

	Яруу алдар чинь дэлхийд дуурьссан

	Ялалт бүхэн чинь нөхдөө баясгасан

	Яасан сайхан хот вэ!

	Ямар эелдэг нөхөд вэ!

	 

	Талын Монгол орноос би ирээд

	Танан гэртээ суугаа шиг жаргадаг

	Түмэн газраас цугласан нөхөд

	Төрөлх Москва гэж чамайг хайрладаг

	Дахилт

	 

	Эх орноо хайрлах сэтгэлийг минь

	Эрхэмсэг Москва надад төрүүлдэг

	Эргэж очоод бүтээх ажлыг минь

	Эрдэмтэн багш нар надад сургадаг.

	Дахилт

	
УЛААН ТАЛБАЙД

	Галт тэрэгнээс би дөнгөж буугаад

	Гагцхүү Улаан талбай руу яаран ирлээ

	Сэвэлзэн унаж байгаа цасан навчийг

	Сэвэлзсэн салхи шүүрдэн хөөж байлаа.

	 

	Үнэн зөв хоёрыг эрсэн бүхэнд

	Үргэлжийн жаргалыг мөрөөдсөн бүхэнд

	Гал улаан гэрлээрээ замыг заагч

	Гайхамшигт Кремлийн однууд гялалзаж байна.

	 

	Өөрийнхөө дор бид бүгдийг жагсаасан туг

	Өндөр цамхгийн орой дээр намирч байна

	Өргөн дэлхийн шударга хүн бүхнийг

	Өөдлөх ирээдүй тийш даллаж байна.

	 

	Бадмааргийн энэ сайхан одуудыг

	Бадран намирч байгаа энэ сайхан тугийг

	Бага наснаасаа үзэх сэн гэж хүсэж байсан

	Бахтай тэр мөрөөдөл минь биелсэн юм

	 

	Мөнх ногоон байдаг сүрлэг моднуудаар

	Мөнхөжсөн Лениний их шарилыг тойруулжээ.

	Ирмэх цавчихыг мэддэггүй зогсоо манаа

	Ильичийн амгаланг сахин сэргийлж байна.

	 

	Уудам дэлгэр Москва хотод холоос ирээд

	Улаан талбай дээр шөнийн цагт зогсож байгаад

	Москва, Кремлийн дэргэд байна гэж бодоход

	Монгол хүнд яасан сайхан санагдах юм бэ?

	 

	Агуу их Зөвлөлтийн өнцөг булан бүхнээс

	Алсалсан холын хот тосгон бүрээс

	Найрамдал хөдөлмөр хоёрыг эрхэмлэн хүндэтгэгч

	Найз Зөвлөлтийн жирийн хүмүүс

	 

	Үг, үсэг, цэг тасалгаа бүхэнд нь

	Үнэн сэтгэлийн чин хайраа шингээсэн

	Захидал, цахилгааныг энэ рүү ирүүлдэг юм

	Заавар сургамжийг эндээс авдаг юм.

	 

	Уудам дэлгэр Москва хотод холоос ирээд

	Улаан талбай дээр шөнийн цагт зогсож байгаад

	Москва, Кремлийн дэргэд байна гэж бодоход

	Монгол хүнд яасан сайхан санагдах юм бэ?

	 

	Агуу их Зөвлөлтийн өнцөг булан бүхнээс

	Алсалсан холын хот тосгон бүрээс

	Найрамдал хөдөлмөр хоёрыг эрхэмлэн хүндэтгэгч

	Найз Зөвлөлтийн жирийн хүмүүс

	 

	Үг үсэг, цэг тасалгаа бүхэнд нь

	Үнэн сэтгэлийн чин хайраа шингээсэн

	Захидал, цахилгааныг энэ рүү ирүүлдэг юм

	Заавар сургамжийг эндээс авдаг юм

	 

	Галт тэрэгнээс дөнгөж буугаад

	Гагцхүү улаан талбай уруу яаран ирлээ.

	Гайхамшигт Зөвлөлтийнхөнтэй, Москвагийнхантай

	Гар барьж мэндлэхийн эх нь болог.

	 


ЛЕНИНИЙ ГАШУУДАЛД

	Ленин, нарнаас өөрцгүй биднийг гэрэлтүүлж чадсан багш билээ

	Ленин, хэнээс ч илүү хүний оюуныг боловсруулж чаддаг инженер билээ

	Ленин, юунаас ч буцдаггүй хүрэл зоригт хатуу большевик билээ

	Ленин, холоос хардаг мэргэн сонор ухуулагч бөгөөд мөнхийн амьд сургаал мөн

	Марксын суртлыг үнэнээр тайлбарлаж, хэрэг дээр биелүүлсэн түүхтэй

	Харгисын үзлийг хатуугаар жигшиж ажил дээр тэмцсэн туршлагатай

	Ядуу олны тусын төлөө нэгэн насаа бүрмөсөн зориулж

	Хатуу бэрх зовлон зүдүүрийг большевик ёсоор туулж

	Октябрийн их хувьсгалыг удирдан байгуулсан ялагдашгүй гавьяатай

	Октябрийн их галыг үүсгэн бадруулсан марташгүй туяатай

	Хувьсгалт орны хүн төрөлхтний жаргалант байдлыг бүтээсэн агуу түүхтэй

	Хөрөнгөт орны дарлагдсан олонд баясгалант замыг нээсэн яруу алдартай

	Владимир Ильич Ульянов Ленин хэдийгээр нас нөгчсөн боловч

	Лениний гавьяа Лениний сургаал хэзээ ч амьд хэзээ ч мөнх

	Лениний байгуулсан нийгэм журам дэлхийн 6-ны нэг дээр ялж байна

	Лениний зохиосон үнэн суртал шударга хүн бүхнийг сургаж байна

	Лениний хурцалсан большевик тэмцэл дайсны голыг таслах зэвсэг мөн.

	 

	1938 он

	
АРД МИНИЙ ҮГ

	Бадарч мандсан монгол улсынхаа

	Бат сайхан тусгаар тогтнолыг

	Баталж саналаа өгөх сайн өдөр

	Баяртай хэлэх үг байна над.

	 

	Ариун уудам монгол улсынхаа

	Алтан төрийн тогтнолыг батлах

	Ам дүүрэн хэлэх үгийг минь

	Алтан дэлхий дахин сонсог!

	 

	Далай жаргалын нар гарсан

	Даяар алдарт монгол улсынхаа

	Дархан бат тусгаар тогтнолыг

	Давтан баталъя, ардын хувиар

	 

	Хэдэн зуун жилийн турш

	Хэзээний нутгаа хамгаалж тэмцсэн

	Хэмжээлшгүй зоригт монгол хүний

	Хэтийн ганц хүсэл нь энэ байсан юм.

	 

	Хонгор сэтгэлдээ бат зориулсан

	Хосгүй манай хүслийн сурвалжийг

	Хоёр мянган жилийн доторх

	Холын түүх минь гэрчилж өгнө

	 

	Төр бүхний түүхийг үзэхэд

	Түмэн ардаа тэгш жаргуулсан

	Төгс жавхлангийн хийморь бадарсан

	Төвшин энэ төрийг минь гүйцдэггүй

	 

	Алдар гавьяагаа дэлхийд дуурьсгаж

	Ардын засгаа тулгуур байгуулж

	Ард биднээ өв тэгш гийгүүлсэн

	Ачит манай төр бол

	 

	Ариун монгол нутгийнхаа төлөө

	Амь хайргүй тулалдаж байсан

	Алдарт эх оронч дээдсийн минь

	Асгарсан цусаар гагнагдан тогтсон юм.

	 

	Хавтай сайхан хөгжлийнхөө төлөө

	Хамаг хүчнээ хайргүй зориулсан

	Хатан зоригт хөдөлмөрчин түмний минь

	Халуун хөлсөөр дэвтэн цэцэглэсэн юм

	 

	Ядрах цагт зовлонгоо хувааж

	Ялах цагт баясгалангаа хамтатгагч

	Ялгуусан оросын баатар ард түмний

	Яруу тусламжаар дэвжин дээшилсэн юм.

	 

	Агь таанын ариун үнэр ханхалсан

	Алтан эрдэнийн арвин баялаг бүрдсэн

	Ард түмний амин тэжээл сайжирсан

	Аз жаргалын ашдын цэцэг соёолсон

	 

	Энэ сайхан монгол ард улсынхаа

	Эрх чөлөөт эзэн нь болж төрөөд

	Энх амар тогтнолыг нь батлах

	Эрхэм гавьяа, над олдсонд баярлана.

	
ЗОЛ ЖАРГАЛ

	Өлсгөлөн зовлон хоёр

	байсан л юм гэнэ билээ

	Өөр орнуудад ч

	байдаг л юм байх

	Энэ биеэрээ учраагүй,

	эгэл нүдээрээ үзээгүй болохоор,

	Эвэртэй тууртай ч юм байдаг юм уу

	эсхүл мангас махчин гэдэг нь ч юм уу?

	Хар дарсан зүүдэндээ ч үзээгүй,

	хавь ойрынхонд минь тохиолдоогүй болохоор

	Хаанаас би ойлгох вэ бүү мэд,

	харах сан, учрах сан ч гэдэггүй юм

	Ядрал зүдрэл л юм гэнэ билээ.

	ямар л өөдтэй юм байгаа аж

	Харин зол жаргал хоёр

	байдгийг нь би сайн мэднэ.

	Хаашаа янзтай

	юу байдгийг нь хэлж чадна

	Халамжит эцэг эхдээ

	эрхлэх үнсүүлэхийг хэлдэг юм.

	Хайрт олон нөхөдтэйгөө

	инээх наадахыг хэлдэг юм.

	Аранзал улаан галстук зүүгээд

	алхаж дуулахыг хэлдэг юм

	Ачит мэргэн багшаараа

	эрдэм заалгахыг хэлдэг юм

	Танхил бага насандаа

	хүн бүхэнд өхөөрдүүлэхийг

	Таньдаг таньдаггүй нөхдөө

	хүндэлж итгэж явахыг

	Арван жил тасралтгүй сурахыг

	ахиад их сургуульд орохыг

	Хүссэн газраа дуртай ажлаа

	хүч шавхан хийхийг

	Ариун хөдөлмөрөө

	алдар гавьяа болгохыг

	Амжилт ололт бүхнээ

	ард түмэндээ зориулахыг

	Зол жаргал ч гэж хэлдэг юм

	золбоотой амьдрал ч гэж нэрлэдэг юм.

	Сүхбаатарын хулсан ташуурт

	анх хуйлагдсан юм гэнэ билээ

	Сүүлд нь түүнийг Ленин аваад

	мөнх дэлгэсэн гэнэ билээ

	Дайн дажны үед

	дайчин зоригтой хүч ч болдог

	Дайраад ирсэн дайсныг

	дараад өгдөг цэрэг ч болдог

	Энх тайван хөдөлмөрт

	тод их бүтээл ч гаргадаг

	Зай завсаргүй хөгжөөд

	завод фабрик ч болдог

	Энд тэндгүй сүндэрлээд

	хот тосгон ч босдог

	Энэ сайхан хүч

	эх оронд минь байдаг юм

	Эв найрамдлын ачаар

	зол жаргал ирсэн юм

	Зол жаргалын хавраас

	золбоотой амьдрал цэцэглэсэн юм.


«...Амьдралын сайхныг

	бид нар бүтээж байна

	Алаг, хонгорхон

	багачууд минь инээ!

	Аз жаргалд хязгаар

	ер байдаггүй юм

	Алтан жолоог нь

	та нарт өгнө...»

	 

	Д. СЭНГЭЭ

	 

	МАНАЙ ҮЕ

ИЛЭРХИЙЛЭЛТ

	МАХН-ын XIII их хуралд пионер сурагчдын төлөөлөгчдөөс өргөсөн илэрхийлэлт.

	 

	Энх сайхан цагт биднийг хүмүүжүүлж өсгөсөн

	Ээж, аав, эмээ, өвөө, эгч, ах нар минь ээ!

	Ач чинь, зээ чинь, хүү чинь охин чинь

	Ариун сэтгэлээрээ та нартайгаа мэндэлье!

	Алаг үрийнхээ жаргалыг төлөвлөхөөр та бүхэн

	Арван гуравдугаар их хуралд төлөөлөгчөөр ирсэнд тань

	Бүлд минь багтсан бүх олон багачуудын

	Бүгдийн өмнөөс халуун баяр хүргэе.

	Хилийн цаана бидэнд, олон нөхөд байдаг

	Хэлээ мэдэхгүй ч гэсэн сэтгэлээ бид мэддэг,

	Тэдний маань аав ээжийг төлөөлж ирсэн зочдодоо

	Тэртээ алсын бяцхан найзууддаа баяр хүргэе!

	Гэрт минь жаргал авчирч, эрхэм замд нийлүүлсэн

	Гарт минь үзэг бариулж эрдэм номоор гийгүүлсэн

	Намдаа бид баярлаж байна

	Намдаа бид бахархаж байна

	Жаргалант бага насыг бид үзэж байгаадаа

	Жавхлант сайхан ирээдүйд бид очиж яваадаа

	Намдаа бид баярлаж байна

	Намдаа бид бахархаж байна

	Эхийн минь эх болсон, эх орныхоо төлөө

	Энэ бүгдийн манлай болсон, элбэрэлт намынхаа төлөө

	Хэмжээлшгүй ариун үйл хэргийн төлөө

	Хэзээд бэлхэн! Хэзээд бэлхэн!

	Уурхай үйлдвэрийн газар бид ажилчин болж очно

	Уралдааны улаан тугтай ах дүү болж нөхөрлөнө

	Амиа борлуулаад бид, мөртөө гэлдэрч явахгүй

	Алтан соёмбоо гялалзуулсан хөдөлмөрийн баатар болцгооно.

	Өнөөдөр би таван тоосго даахгүй ч гэсэн

	Өсөж том болоод түмэн тоосго өргөнө

	Асар лут ордныг нийлж барина

	Ах эгч нарыгаа морилон орно уу гэж урина

	Будаа гурил хоёр, бувар бувар гэж идчихээд

	Буруу зөрүү харж, бид, голж сонгож суухгүй

	Тракторын жолоо барьж, атар газар хагалахаар

	Тариалангийн талбай руу цөмөөрөө очно

	Өнөөдөр бид хургачин тугалчин ч гэсэн

	Маргааш бид, хоньчин адуучин болно

	Тэнүүн сайхан хөдөө нутгаа сүргээр дүүргэсэн

	Тэргүүний малчин, гавьяат эмч, зоотехникч нар болцгооно.

	Алган дээрээ бөмбөрүүлэн нам минь биднийг өсгөхдөө

	Арддаа үнэнч, эх орондоо хайртай бай гэж сургасан

	Оройлон удирдагч намын түмэн ачийг

	Онц сурч сайн хүн болж заавал хариулна.

	Нарлаг сайхан ирээдүйг өөрийн гараар босгохдоо

	Намын улаан тугийг өндөр өргөж явахдаа

	Мохошгүй их тэмцэлд Сүхбаатар шиг байхаа

	Монгол Ардын Хувьсгалт Намдаа тангараглая!

	Тангараглая! Тангараглая!

	 

	Монголын пионерууд 1958—3—2


МАНАЙ ҮЕ

	Цасан шуурга нүүр нүдгүй

	шавж байсан ч

	Цагаан баавгай осгож үхэхээр

	хүйтэрч байсан ч

	Цаг юунд ч саатахгүй

	шувт явсаар

	Цаглашгүй өндөр өөд

	хөгжил авирсаар байна.

	Хэн, эцэж цуцахыг. мэдэлгүй

	урагшаа тэмүүлбэл

	Хэзээний түүнтэй зуузай холбож

	улам хурдална

	Хэрэв гэдрэг сууж хоцорвол

	огт хүлээлгүй

	Хэтийн зорилт өөдөө

	явсаар байна

	Улирал, насаар цагийг

	огт хэмжихгүй

	Уудам холыг өнөөдөртэй холбож

	үнэнийг олдог

	Ургах ёстой «шинэ» бол

	зуун жил ч залуу

	Устах үйлтэй «хуучин» бол

	төрөхдөө ч буурал

	Уул шиг овоолсон урвалт, гүтгэлгийн

	доллароор ч

	Ус шиг асгаруулсан ард түмний

	цусаар ч

	Урагшлан яваа, манай цагийг

	зогсоож чадахгүй

	Урд нь саад болж байгаа бүхэн

	няц дарагдана.

	 

	1950 он

	
ЗАЛУУЧУУД

	Хамгийн хэцүүг амар болгоод

	Хамтын хүчийг алдар болгоод

	Идэр нас бахдалтай

	Хүдэр бие чадалтай

	Хөдөө талд тариачин

	Хөрсөн дор уурхайчин

	Туг далбаагаа намируулж байна

	Цог жавхаагаа бадруулж байна

	Ардын хүүхэд

	Ашдын эзэд

	Зориг ихтэй залуучууд

	Зорилго нэгтэй залуучууд

	Алхалсан ч хөл нь жигдрээд

	Ажилласан ч хүч нь нягтраад

	Идэр нас бахдалтай

	Хүдэр бие чадалтай

	Үйлдвэр дээр ажилчин

	Өндөр дээр барилгачин

	Туг далбаагаа намируулж байна

	Цог жавхаагаа бадруулж байна

	Ардын хүүхэд

	Ашдын эзэд

	Зориг ихтэй залуучууд

	Зорилго нэгтэй залуучууд!

	Гүйх харайхаараа түрүүлээд

	Хийх бүтээхээрээ тэргүүлээд

	Идэр нас бахдалтай

	Хүдэр бие чадалтай

	Залуур дээр жолооч мөн

	Бэлчээр дээр малчин хүн

	Туг далбаагаа намируулж байна

	Цог жавхаагаа бадруулж байна

	Ардын хүүхэд

	Ашдын эзэд

	Зориг ихтэй залуучууд

	Зорилго нэгтэй залуучууд!

	Байгаль дэлхийн нууцыг судлаад

	Баялаг бүхний лацыг задлаад

	Идэр нас бахдалтай

	Хүдэр бие чадалтай

	Соён гийх эрдэмтэн

	Соёл хийх сэхээтэн

	Туг далбаагаа намируулж байна

	Цог жавхаагаа бадруулж байна

	Ардын хүүхэд

	Ашдын эзэд

	Зориг ихтэй залуучууд

	Зорилго нэгтэй залуучууд!

	
ЦОЛМОН

	Уралдаж явсан гурвыг орхиод

	Урдаа явсан дөрвийг гүйцээд

	Цоохор даага жирийхээрээ жирийнэ

	Цолмон хүү мэрийхээрээ мэрийнэ.

	 

	Барианы газар ч харагдлаа

	Баярлах цаг ч ойртлоо

	Ганжуур баяны хурдан зээрд

	Ганцаараа түрүүлж явна.

	 

	Цоохор нь хангинатал янцгаав

	Цолмон нь дүнгэнэтэл гууглав

	Зээр шиг зээрдийг гүйцээд ирлээ

	Зэрэгцэж очоод зуузай холболоо

	 

	Хоёр даага чихээ солбиод

	Хар хурдаараа давхина

	Хоёр хүүхэд инээмсэглээд

	Аль байдгаараа тэмүүлнэ

	 

	Сайхан улаан галстук нь

	Салхинд дэрвэлзэн намирах нь

	Нэгдлийн хүү даага хоёр

	Нэрээ бод гэж шивнэх шиг

	 

	Цолмон нь жолоогоо сулруулав

	Цоохор нь цоройтлоо түрүүлэв

	Асрын өмнө жолоогоо өргүүлээд

	Айргийн тавын эхэнд зогсоод

	 

	Түрүүлж ирсэн цолыг нь дуудахад

	Түмэн олныг алга ташихад

	Царгилсан дуугаар гийнгоолов

	Цалгилсан айргаар морио мялаалгав.

	
УУРХАЙЧИН

	Цэлгэр сайхан нутгийн минь дээгүүр

	Дэлгэр баян хот сүндэрлэж байна

	Заяа жаргалын маань амьдрал болсон

	Завод фабрик олширсоор байна

	Гялтганасан хар алтаа

	Гялалзсан их амжилтаа

	Уурхайчин бэлэглэнэ

	Уурхайчин бэлэглэнэ

	Гав ганцхан хот тосгоноор барахгүй

	Ганболдыг хайлуулдаг зуух болгонд

	Галт тэрэг яралзсан тал бүхэнд

	Гал дөл бадарсан ажил бүхэнд

	Гялтганасан хар алтаа

	Гялалзсан их амжилтаа

	Уурхайчин бэлэглэнэ

	Уурхайчин бэлэглэнэ.

	 


ХӨХӨӨГИЙН ДУУ

	(Дуу)

	Цагаан дахаа тайлж

	Царай зүсээ угаалаа

	Цагийн сайхныг угтаж

	Цацаг чимгээ зүүцгээ

	Дахилт:

	Гүн зузаан хангай минь

	Гүг-гүүг, гүг-гүүг

	Гүн нойрноосоо сэрнэ үү

	Гүг-гүүг, гүг-гүүг.

	 

	Намгийн ногоо сэргэж

	Нарийн бараагаа дэлгэж байна

	Намайг та нарт хэл гэж

	Найр талархлаа хүргэж байна

	Дахилт

	 

	Зузаан хөвчийн чимэг

	Зулзган мод босоцгоо

	Зугаат навчаа дэлгэж

	Зуны сарыг угтацгаа

	Дахилт

	 

	Хөөрхөн пионер ирвэл

	Хөгжүүн сайхан болно доо

	Хөх навчаа зуухгүй бол

	Хөшүүн чамайг шоолно доо

	Дахилт

	 

	Шинэхэн дээлээ өмсөөд

	Шилдэг сурагчид ирнэ

	Шингэн лимбэний дуугаар

	Шинэ дуугаа дуулна

	Дахилт

	 

	Цуглаж тэднийг ирэхэд

	Цугаараа хамт дуулцгаа!

	Цуугиан болсон цэнгэлд

	Цуурайн түрлэг хийцгээ!

	Дахилт

	
ДУУ

	Хийчихье гэсэн ажилтай

	Хөг нь хүртэл нийлэхээр

	Хэлчихье гэсэн санаатай

	Үг нь хүртэл таарахаар

	Дахилт:

	Дуу дууны дотроос

	Дуулаад явмаар дуу бий

	Дуулдаггүй хүн ч гэсэн

	Чагнаад баймаар дуу бий.

	 

	Улс олон нийтээрээ

	Уриа болгоод дуулахаар

	Уултай талтай бүгдээрээ

	Цуурай болгоод дагахаар

	Дахилт

	 

	Итгэл зориг бадрахаар

	Сайхан сайхан дуугаа

	Сэтгэл зүрх хөдлөхөөр

	Гайхан гайхан дуулцгаая!

	Дахилт

	 


ТАМИРЫН ГОЛ УГАЛЗАЛНА

	Тансаг ариун устай

	Тамирын гол угалзална

	Танхил өндөр оргилтой

	Булган уул сүндэрлэнэ

	Цэлгэр баян хөндийдөө

	Цэцэрлэг хотоо босгосон

	Архангайн төвийнхний

	Амжилт нь юунаас ч сүртэй.

	
УВСЫН МАЛЧИД

	Хархираагийн мөнх сарьдаг уулс

	Хар үүл, цагаан манантай тулалдаад

	Тэртээ дээр, орой нь харагдахгүй

	Тэнгэр баганадан дүнхийж байхад

	 

	Ханхөхийн сүрлэг нуруунууд

	Хаврын уринд дөнгөж сэрээд

	Ханагар дахаа тайлж ядан

	Хааяа нэг эвшээж суухад

	 

	Тэсийн гол хүний хөдөлмөрт дулаацан

	Тэсгэм хүйтнийг дийлж амжаад

	Хагарсан мөс ханзарсан цасны дороос,

	Хархан нүдээ нээж ядан хэвтэхэд

	 

	Үхэл зуд алины нь ч гэсэн

	Үлдэх мөргүй хөөж байгаа

	Өлчир төрсөн Увсын малчид,

	Үнэгэн малгайгаа сөхөж өмсөөд.

	 

	Холоос ирсэн зочин биднийг

	Хоймроо суулгаж мэндэллээ

	Өвдөг тулсан цас, унаагүй юм шиг

	Өвлийн жавар тас шилбүүрдээгүй юм шиг

	 

	Мал сүрэг нь талаа бүрхээд

	Майлсан төл нь хотоо дүүрээд

	Ялсан баатрын яруухан дүрээр

	Яралзтал инээгээд малчид ярилаа

	 

	Улаангом 1955 он

	 


ЭРДЭНЭ ОЛСОН НЬ

	Чойжин дүвчин бурхдыг арзайтал өрөөд

	Цочиж сүрдмээр хэнгэрэг цан балбаад

	Цогчин дугандаа зэвсэг нууж

	Чонын гэтэлтээр хувьсгал уруу занасан

	 

	Тийм лам нар тэр нутагт байсан юм

	Тэр суурин дээр нь халгай ургасан юм

	Тэрнээс хэдхэн алхмын зүүн талд

	Тэсвэрт уул нойрсож байсан юм.

	 

	Эзэн нь чухам, хэн гэгч хаа байгааг

	Энд юу гэгч эрдэнэ байгааг

	Эрт цагт мэддэггүй ч байлаа

	Эрэлхэг луу гэж номнодог ч байлаа.

	 

	●

	 

	Төчнөөн жил тэрнээс хойш өнгөрлөө гэж

	Төвөг удаад нурших ч хэрэг алга

	Төв орж эрдэм сурсан нэг залуу

	Төрсөн нутагтаа буцаж ирснийг бичье

	 

	Жасын мал талыг бүрхээд

	Жаахан хоньчин шилбүүр бариад

	Жалгыг өгсөж ууланд бэлчээхдээ

	Жаргалыг мөрөөдөн гиюүрч байхдаа

	 

	Өнгийн чулуу өрж тавиад

	Өвөлжөө, гэр гэж хагасыг нь ялгаад

	Өндрөөр нь морь намаар нь хонь хийж

	Өөрөө эзэн нь болж дунд нь суугаад

	 

	Өдрийн уртыг өнгөрүүлж байснаа

	Үдийн хонийг ойртуулж явснаа

	Өхөөрдөн санаж гаднаа гарлаа

	Өнөөдөр тэр газраа очихоор шийдлээ.

	 

	Номин тэнгэр мэлийсэн саруулхан ч өдөр

	Ногоон зүлэг дэлгэсэн сайхан ч нутаг

	Ноён оройд нь гармаар аятайхан ч уул

	Ном эрдмээ ашигламаар цогтойхон ч залуу

	 

	Сайн хүү! гэж эх нь илэх шиг

	Сайхан хацрыг нь салхи илж

	Сайн явж ирэв үү? гэж мэндлэх шиг

	Санагдаж байсан тоглоом нь харагдлаа.

	 

	Энд миний «гэр» минь байсан юм.

	Энэ чулуу «авдар» минь байсан юм

	Ингээд би «хоймор» оо суудаг байсан юм

	Ээ дээ мөн ч хачин байжээ, би...

	 

	За энэ ч жижиг юм, хонь гэж бодъё

	Зарим чулуу нь алга болсон шиг байна.

	Загал алаг морь минь тэр хэвтэнэ, мөн дөө

	За байз, энэ чинь яагаад хүнд байдаг билээ?

	 

	Билүүт уул гэж нэрлэдэг шүү дээ

	Билүү нь энэ биш, тэр байна

	Би яагаад үүнийг морь гээ юм бол

	Биндэрьяа шиг гялтганасанд нь бол оо юм уу

	 

	Жааханд минь тоглох морь байсан бол

	Жаргалд минь хүргэх жигүүрт морь боллоо

	Жавар салхинд мянган жил хэвтсэн бол

	Жаргал болж, ардын гарт гялалзах боллоо.

	 

	Түмэн лангаас үнэтэй эрдэнэ оллоо

	Түргэн явж, хот ороод шинжилье

	Төрсөн нутаг минь эрдэнийн орон юм

	Түмэн арддаа жаргалын бэлэг өгье.


«...Би хязгаарт очоод

	Винтовоо чанга атгаад

	Бат дархан хилээ

	Баатрын ёсоор хамгаална...»

	 

	Д. СЭНГЭЭ

	 

	ДАЙЧИН АЛДАР

	[image: Image]



	
ДАЙЧИН АЛДРЫГ МАГТЪЯ

	Хартан дайсантай байлдан тулах нь

	Цастай уулын цагаан арслан шиг

	Хайрт нутгаа хамгаалан тэмцэх нь

	Харцага шонхор, өндгөө өмөөрөх шиг

	 

	Мянган эрийн хүчин бүрдсэн

	Хүрэл чулуун зүрхт баатрынхаа

	Дайснаа дарж өстнөө өвдөглөсөн

	Дайчин алдрыг магтан дуулъя.

	 

	Хортон дайснаа довтлон дайрах нь

	Халин шунгадаг хан бүргэд шиг

	Холыг харагч цэцэн мэргэн

	Хотол олноо соён гийгүүлэгч

	 

	Мянган эрийн хүчин бүрдсэн

	Хүрэл чулуун зүрхт баатрынхаа

	Дайснаа дарж, өстнөө өвдөглөсөн

	Дайчин алдрыг магтан дуулъя.

	
ХИЛ ХАМГААЛАГЧИД

	Манай эх орон, биднийг зоргоор баясгагч нутаг

	Манай эрх чөлөө, биднийг дураар жаргуулагч амьдрал

	Манай их хөдөлмөр, биднийг элбэгээр хангагч хөгжил

	Манай агуу тэмцэл, биднийг эрэлхгээр зоригжуулагч ялалт

	Бид өөрсдөө эзэн нь

	Би ч бас тэдний нэг

	Бид ажиллана, бид хамгаална, энэ бидний үүрэг

	Бид амарна, бид цэнгэнэ, энэ бидний эрх

	Манай энэ бол зөвхөн үг биш бодит хэрэг

	Бид үүний төлөө төрсөн, үүнийгээ ч эдэлнэ

	Бид өөрсдөө эзэн нь

	Би ч бас тэдний нэг

	Би хил дээр дайснаас хамгаалж байна

	Над тушаасан бүхнийг ягштал биелүүлнэ

	Нөхөд минь миний ард хөгжлөө бэхжүүлж байна

	Тэд оногдсон бүхнээ ханатал гүйцэтгэнэ.

	Бид өөрсдөө эзэн нь

	Би ч бас тэдний нэг

	Эх орон минь, дийлэгдэхгүй болтол бөх бол

	Эд баялаг минь, барагдахгүй болтол их бол

	Түргэн хөгж, түргэн давш, юунд ч бүү саат

	Үнэнч хүү чинь хатуу хамгаалж итгэлийг хангана.

	Бид өөрсдөө эзэн нь

	Би ч бас тэдний нэг

	Маханд шунасан дээрэмчид, манай руу ховдоглож

	Цусанд согтсон яргачид бид руу халдвал

	Зоригтой зогссон хэцүү хамгаалагч хил дээр байна

	Зүрхтэй тангарагласан хатуу баталгаагаа хэрэг дээр үзүүлнэ.

	Бид өөрсдөө эзэн нь

	Би ч бас тэдний нэг

	 

	1941 он

	
ХУУЧИН ТАНИЛ

	(Найраглал)

	 

	Баруун фронт дээр нэг өдөр

	Баярт сайхан учрал боллоо

	Ард түмнийхээ бэлгийг хүргэж

	Алдарт Чойбалсан тэнд очлоо.

	 

	Цас дарсан шугуйн зөргөөр

	Цахилах хурдан чарга давхина

	Цан болсон сахлаа илж

	Бум гуай тэнд цуг явна.

	 

	Гурвалсан морьд уралдан давхина

	Гурван километр ч амархан өнгөрнө.

	Галын шугамд хүрээд ирлээ

	Гардуулах бэлгээ буулгаж эхэллээ.

	 

	Морин цэргийн генерал түрүүлж

	Монголын төлөөлөгчдийг угтаад ирлээ

	Цэргийн ёслолыг түргэн дуусгаж

	Чигээрээ маршал өөд яаран ирлээ

	 

	Хорин жилийн өмнөх танилууд энд уулзаж

	Хоёр биеэ тэвэрч аваад үнсэлдэнэ

	Ойн цоорхойд тойрон жагссан

	Олон цэрэг номхон зогсоцгооно

	 

	— Ай хө Бумаа! Иваныг харав уу?

	Ануухнаараа байна шүү мань хүн

	Өтлөх шинж алга байна гэж

	Өрлөг жанжныг инээн хэлэхэд

	 

	Хойно нь байсан Бумцэнд гуай

	Хоёуланд нь ойртож очоод

	— Холоос би анх таньсангүй

	Хорин хэдтэй юм шиг харагдлаа гэхэд

	 

	— Та хоёр намайг илүү үзэлгүй

	Талын бүргэд шиг цогтой хэвээрээ

	Бүдүүн тарган болчхож нэг нь

	Будённых шиг сахал тавьчихаж нөгөө нь

	 

	Тэгээд гурвуулаа тачигнатал хөхөрцгөөнө

	Тэнд байсан улсууд ч сэмхэн инээцгээнэ

	Монголын төлөөлөгчид ирснийг хүндэтгэж

	Морьт корпусын жагсаал эхэллээ

	 

	Тачигнан давхиж байгаа жагсаалын зүг

	Таатайхан ирмэж байгаа Иваны нүд

	Та нарын ирүүлсэн түрүүчийн бэлэг гэх шиг

	Тал нутгийн намхан морьдыг заагаад

	 

	— Өл дааж хол явах чадалтай

	Өлзий ихтэй сайн унаа гэхэд

	Хар нөмрөгүүд нь далавч шиг дэвж

	Хатуужилт гварди жирэлзэн өнгөрнө.

	 

	Дараа нь фронтын хээрийн клубт

	Дайчин цэргүүд чихцэн цугларлаа

	Байлдагч бүхэнд бэлэг гардуулахад

	Баяртай концертоо цэргүүд тоглолоо

	 

	Иван Петрович хуур авчруулж

	Инээмсэглээд Бум гуайд барилаа

	«Май хө, Бум минь, хуурдаад аль

	Манай цэрэг, дарга нар цөм сонсог!»

	 

	Дэд жанжин бид хоёрын нэг довтолгоо

	Дээрэмчинд дүүжлүүлсэн хүмүүсийг аврахад

	Холын нэг хуурч бэлэглэсэн юм

	Хориод жил ч би бурхан шиг тахисан юм

	 

	Монголчууд олонх нь үлгэрч байдаг юм

	Морин хуур дарахдаа ерөөлч болдог юм

	Ухаан нь тал нутаг шигээ уужим учраас

	Усны урсгал шиг шүлэглэдэг юм гэж

	 

	Гвардынхаа шүлэгч дууч нарт

	Гайхуулж би олон удаа магтсан юм

	Гай болж нэр хөөдөв хө чи Бумаа

	Ганц түлэх нь тэр шүү гээд инээнэ.

	 

	Чи намайг нэг чадав аа хө гайгүй гэж

	Чихэнд нь аяархан хэлээд инээснээ

	Замын холд ядраад хоолой гарахгүй нь

	Залуугаараа чи минь хуурдаад өг гэж

	 

	Хажуу дахь нөхөртөө хуурыг өглөө

	Хавирч үзээд тэр хүн хөг тааруулж

	Ерөөлч хүн голцуу өвгөн байдаг юм.

	Ер нь шийний сахал бий юу гэхэд

	 

	Хар үстэй залуу хүүд шар сахал зүүлээ

	Хамаг амьтан нижигнэтэл инээж алга ташлаа

	Оршил дуусаж «өвгөн» ерөөл эхлэхэд

	Олон хүний чимээ намдаж түүнийг чагналаа.

	
ЕРӨӨЛ

	Туулын голын шугуйнаас

	Тулж гарсан таягаа тавиад

	Монгол хуурчнаас бэлэглэсэн

	Морин хуурыг дараад

	Ноёрхдоггүй даруугаараа

	Номхон бор гэж алдаршсан

	Дайснаа дардаг

	Далай их чадалтай

	Өштнөө өвдөглөдөг

	Өргөн бат хүчтэй

	Баатар улаан армийн

	Байлдагч, офицер та нарт

	Итгэлт сайн нөхөр

	Иван Петровичид

	Баян монгол олны

	Баярын мэндийг дамжуулъя.

	Дайсан анх довтолж

	Дайн эхэлсэн өдөр

	Хайрт жолоодогч нам

	Хамаг олон бидэнд

	Хандаж хэлсэн үгэндээ

	«Нуур амар байвал

	Нугас амар байдаг юм

	Холбоот улс амар бол

	Монгол улс амар байна

	Амжилт ололт бүхнээ

	Аугаа ялалтад зориул» гэж

	Учир бүгдийг хэлээд

	Уриалан дуудсан ёсоор

	Бүх орон даяар

	Бүгдийг ялалтад зориулж

	Арван найман аймгаасаа

	Арвижин ирсэн бэлгийг

	Ах дүү та нарынхаа

	Алтан мутарт дэвшүүллээ.

	Өргөн олон монголчууд

	Өөрийн садан та нартаа

	Өнгөтэйгөөс торго

	Өлзийтэйгөөс хадаг

	Үнэтэйгээс алт

	Үржилтэйгээс тариа

	Хурдан хөлгөөс өгсүүлээд

	Хуягт танк хүртэл

	Ааруул хуруудаас авхуулаад

	Агаарын онгоц хүртэл

	Сайн сайхан бүгдийг

	Сааргүй бэлэглэж байна

	Алс холын монголчууд

	Ах дүү та нарынхаа

	Ариун шударга тэмцэлд

	Аль болохоор туслахдаа

	Хар фашистын цэргийг нь

	Харгис гитлерийн дэглэмийг нь

	Хас хэлбэрт сүлдийг нь

	Хамх хэмх цохиж

	Харах бараагүй болгохыг

	Сэтгэл санааныхаа угт

	Сэвгүй тунгалаг итгэж байна.

	«Хогийн шороо хийсэвч

	Хөх тэнгэр гутахгүй

	Хортон дайсан довтлогч

	Холбоот улс сөнөхгүй»

	Бузар шившигт дайсныг

	Бут цохин устгахдаа

	Аянгын сум шиг харваж

	Алтайн салхи шиг нэвтэрч

	Үерийн ус шиг хүчтэйгээр

	Үлгэрийн баатар шиг зоригтойгоор

	Дайснаа дарж

	Дархан цолоо олох

	Дэмбэрэл ихтэй ерөөлийг

	Дэвшүүлэн айлтгая! гэж

	«Өвгөн» ерөөлч төгсөхөд

	Өөрийн нь үгийн баталгаа болж

	Гвардын их буу алсад 

	Галлаж байгаа нь сонсогдлоо.

	
ФРОНТООС

	Төрөлх монгол орон

	Төрсөн олон нөхөд

	Түмэн ард та нарыгаа

	Төлөөлж явсан бид сайн явж ирэв.

	Хайрт улаан армийн

	Хатуужилт олон баатрууд

	Халхын түмэн ардын

	Халамжит бэлгийг аваад

	Хариу баярыг хүргэсэн

	Халуун зүрхний үгийг

	Хамаг нөхдөдөө уламжилъя

	Эвдэршгүй найрамдалт

	Ялагдашгүй улаан цэргээс

	Марташгүй их ачит

	Зөвлөлтийн олон үндэстнүүдээс

	Захиж хэлсэн үгийг

	Шүлэглэж та нартаа дамжуулъя

	Галзуурсан фашизмыг эсэргүүцэж,

	Гал шиг дүрэлзсэн хилэнгээр

	Гагнагдаж бүтсэн танк

	Ган болд зэвсэг чинь

	Гамшиг таригч фашистыг

	Газрын хөрснөөс цэвэрлэх

	Эх орны дайны

	Эхний эгнээнд тулалдаж байна

	Хөрөнгө гаргаж бүтээсэн

	Хөлсөө шавхаж босгосон

	Хүчирхэг болд танк бүр

	Дайсны танктай тулахдаа

	Дайрч түүнийг довтлохдоо

	Нэг нь хорийг сөнөөж

	Хоёр нь дөчийг ниргэж байна

	Талын монгол орноос

	Талархаж явуулсан бэлэг чинь

	Та нарын сэтгэлийг илэрхийлсэн

	Тааламжит олон захидал чинь

	Дайны ширүүн тулалдаан дунд

	Галын тэргүүний шугам дээр

	Олон баатар байлдагчийн

	Омог зоригийг оволзуулж байна

	Хатуу хүнд бэрхшээлийг

	Хамт бид туулж

	Хамаг бүх хүчээр

	Хамтарч дайсныг ялаад

	Хагацашгүй хань болж

	Хамт жаргалыг эдэлнэ.

	Түмний яргачин гитлерчүүд

	Түр эзлэгдсэн орны

	Хөөрхөн торомгор багачуудыг

	Хөгшин буурал өвгөдийг

	Хүний түүхэнд үзэгдээгүй

	Хүнд хэцүүгээр яргалж

	Үзэмжит сайхан хотыг

	Үнс болтол нь шатааж

	Үнэт сайхан хөрөнгийг

	Үгүйртэл тонож дээрэмдэв

	Өсвөрийн идэр хүмүүсийг

	Өөрийн ард цөлж

	Өмчтөний боол болгов.

	Үрэгдэж сүйдсэн нутгийн

	Өлгөгдөж зовсон нөхдийн

	Өшөө хорслын төлөө

	Үхлээс өөр эмнэлэггүй

	Гитлерийн цэргийн өөдөөс

	Зүхэл заналаа зангидсан

	Зөвлөлтийн улаан цэргүүд

	Зүйрлэшгүй эх орончид

	Зүүнээс баруун тийш давхиж

	Үхлийг үхлээр няцааж

	Цусыг цусаар хариулж

	Дайсны мөхлийг хурдатгаж

	Дайны төгсгөлийг ойртуулна.

	Алдарт Зөвлөлт нутгаа

	Аюулт дайснаас цэвэрлэж

	Алх хадуур зөрөлдсөн

	Алтан үсэгтэй тугаа

	Ариун хил дээр босгон

	Асар батаар мандуулж

	Амар жаргалыг олох цаг

	Айсуй явна нөхөд өө!

	 

	1946 он

	
«ЗАЛУУЧУУД» ГЭДЭГ ТАНКНЫ НӨХДӨД

	«Хувьсгалт Монгол» гэдэг Зөвлөлтийн танкны гвардийн бригадын «залуучууд» танкны экипажийн дарга, байлдагч нарт Хувьсгалт Залуучуудын Эвлэлийн Төв Хорооноос энэ захидлыг явуулжээ.

	 

	Талын монгол залуучууд

	Та нарын мэндийг асууж

	«Залуучууд» танкны

	Залуу экипаж нөхдөд

	Алс монгол орноос

	Амрыг эрж ёсолъё

	Ариун шударга дайны

	Амжилт хүсэж бичье.

	Мохошгүй баатартаа хэлдэг

	Монгол хүний заншлаар

	«Дайснаа дараад

	Дархан цолыг олоорой

	Өстнөө дараад

	Өргөн цолыг олоорой» гэж

	Сайн санааны үүднээс

	Сайхан ерөөлийг хэлье.

	Орос, Монголын залуучууд

	Онцгой элэгсэг байдаг нь

	Эх нэгтэй төрөл биш

	Ихэр гарсан хүүхэд биш

	Гэвч түүнээс дутуугүй

	«Найрамдлаар» бид батажсан

	Юу ч түүнийг эвдлэхгүй

	«Нөхөрлөл» биднийг холбосон

	Ийм бат нөхөрлөлөөр

	Хувь заяагаа хамтруулж

	Тийм нэгдмэл хүчнээр

	Хорт фашизмыг устгаад

	Цусаар гагнагдсан найрамдлаа

	Улмаар бат болгож

	Цаашдын чөлөөт амьдралаа

	Жаргалын замаар эдэлнэ.

	Өнөр монгол хүн

	Өглөө эрт босоод,

	Өчигдрийн мэдээг сонсохдоо

	Дайнд хүүгээ мордуулсан

	Эх нь чагнаж байгаа шиг

	Дайчин баатар та нартай

	Зүрх нь хамт цохилоод

	Дайсныг занах уур нь

	Давирхай шатах шиг дүрэлздэг

	Тэгээд, баруун тийш ахисан

	Ялагч улаан армийн

	Яруу алдар цуурайтахад

	«За сайн байна. Яваад байг!

	Замдаа бүү саатаг» гээд

	Тос даасан бор царайд нь

	Баярын магнай тэнийдэг!

	Тэр сайхан мэдээг

	Тэгж дуулсан монгол хүн

	Яаж зүгээр суух вэ?

	Яарч ажилдаа очоод

	Дайсныг элдэж яваа

	Дайчин улаан армид

	Хэрэгтэй бүхнийг хангана гэж

	Хийх ажлаа нэмдэг

	Ийм сайн малчинд

	Ичинхорлоо тэргүүтэй

	Идэр олон залуучууд

	Өдөр шөнийг мэдэхгүй

	Үнэн хүчээ шавхаж

	Үйлдэх нормоо давуулдгийг

	Олон мянгаар тоолоход

	Олдох баримт элбэг байна

	Хилээ баатар хамгаалдаг

	Бага дэслэгч Жамба

	Хичээлдээ онц суралцдаг

	Бяцхан сурагч Дагва

	Хэзээний сайн малчин,

	Цэвэгмэд, Давагдулам мэтийн

	Тэргүүний олон сайчуул

	Хаврын цэцэг шиг дэлгэрч байна

	Шударга монгол хүний

	Шатсан хилэнд бөхжөөд,

	Шударга тулалдаанд яваа

	Ган төмөр танкны чинь

	Ширүүн гинжин дор нь

	Шазайгаад фрицүүд үхэг

	Танкчин баатар нөхөд минь

	Ялалтын төлөө урагшаа!

	Хайрт нөхөд та нараас

	Хариу захидлыг хүснэ

	Халхын олон залуучууд

	Хайрт танкчин та нартаа

	Өчүүхэн бага бэлгийг

	Өмчилж тусад нь явуулав.

	Хүдэр баатар нөхөд минь

	Хүлээж авахыг гуйна.

	Хүндэт олныхоо найдвараар

	Ялахын ерөөлийг тавья.

	 

	1944 он.

	 


БАЯРЫН ШӨНӨ

	(Найраглал)

	 

	Долодугаар сарын арван нэгэнд

	Хувьсгалт засаг байгуулсны

	Хорьдугаар ой нь болоод

	Дурсгалт ялалтаа дүгнэсний

	Эрэлхэг их цуурай

	Эх орны минь баясгасан

	Ердийн биш тэр шөнө

	Юу болсныг шүлэглэе.

	 

	●

	 

	Шингэн цэнхэр агаарт

	Хурган үүл хөвөөд

	Шинэхэн гарсан сарыг

	Торгон хөшиг халхлав.

	Буйрын ус цэлийгээд

	Огторгуйн гүнийг ширтэж

	Болжморын жиргэх зогсож

	Харанхуй дунд унтжээ.

	 

	●

	 

	Бага дэслэгч Нанзайгаас

	Байлдагч Гончигдампилд

	Байлдааны тушаал өгөхдөө

	«Дархан хилээ хамгаалахад

	Дутах зүйл байна уу?» гээд

	Бүдэг бараг дэнгийн гэрэл

	Бүрэг бараг сүүмэлзэвч

	Бүрэн зэвсэгтэй хилчдийн

	Бүх зүйлийг шалгав.

	«Даалгавар биелүүлж явахад чинь

	Дайсан тохиолдож магадгүй

	Хэрэв тийм явдал гарвал

	Хил талаа боо!

	Хэтэрч хүч нь нэмэгдвэл

	Хэл холбоогоо ирүүл!

	Гол хүчээ очтол

	Гал нээж хоригло

	Бага хүчтэй дайсныг

	Барьж авах нь чухал!

	Башир ихтэй тэднийг

	Басаж ер нь болдоггүй

	Буцах мөрий нь хаа!

	Бултах зүгт нь хоригло!

	Буруулах замыг нь тос!

	Бууж өгөхгүй эсэргүүцвэл

	Буудаж устга» гэхэд нь

	Даргын тушаасан бүхнийг

	Давтаж сайн цээжлээд

	Дараагийн тушаалыг хүлээв

	«Баруун тийшээ» гэж

	Бага дэслэгч командлав

	Байлдагч Гончигдампил тэргүүтэй

	Бас хамт явах нөхөд нь

	Хагас баруун тийш эргэж

	Хаалга чиглэн зогсов.

	«Дархан хилийн харуулд

	Алхаад марш» гэж

	Даргын дуу хүнгэнэхэд

	Яваад, тэд гарав.

	Сэтгэл зүрх сэргэмээр

	Сэрүүхэн салхи сэнгэнэж

	Шивгэнэж юм хэлэх шиг

	Сэмхэн аяархан үлээвч

	Өнө удаан дассан

	Хангай сайхан тал

	Хань ижил болсон

	Хилийн сайхан овоо

	Шөнийн тас харанхуйд

	Хөндий хар нүх шиг

	Хөлгүй гүн далай шиг

	Битүү хар сүүдрээ

	Биед яг тулгаад

	Урдах замыг харанхуйлдаг

	Учрах дайсныг халхалдаг

	Сохор шөнийн гүнд

	Хээрийн тэр цөлд

	Хилийн торгон заагийг

	Гэрийн доторх шиг мэддэг

	Хашир догь хязгаарчид

	Асар зовлонгүй явсаар

	Хайр дурыг нь булаасан

	Халх нутгийн захад

	Хамаг анхаарлыг нь татсан

	Хоёр ертөнцийн заагт

	Хайч харуулын байлдагчид

	Халаа солиогоо авалцав.

	 

	●

	 

	Нүх шиг битүү шөнийг

	Зүүн хойноос нь цоолох шиг

	Нөмөрч бүрхсэн харанхуйг

	Үүрийн гэгээ нэвтлэв.

	Хилийн өндрийн оройноос

	Холын бараа тодорсоор

	Харийн нутгийн уулнуудын

	Харлаж байгаа хаднуудыг

	Бүүрлэж болох гуунуудыг

	Бүгж болох жалгануудыг

	Дэлгээд өгөх шиг тодотгож

	Дурандаад мэдэхээр болгов.

	Гончигдампил тэргүүтэй

	Гурван догь хязгаарчид

	Холбоо дохио авалцахаар

	Хоорондоо нэлээд зайтай

	Хориглоод байлдаж болохоор

	Өөрсдөө сүрхий бэлтгэлтэй

	Бартаа талыг бариад

	Баруун эргээ дагаж

	Баатрын ёсоор алхлахад

	Догшин нарийн горхи

	Дор нь сэмхэн сэржигнэж

	Тогжгор хөөрхөн болжмор

	Тонголзож түргэн шулганана.

	Аюушийн гар хөдөлж

	Ахлах манаа Гончигдампил

	Аюултай дохио өгөхөд нь 

	Ардаа явсан Доржжамцад

	Анхааруулж түүнийг дамжуулаад

	Ажиглаж сайтар нарийвчилбал:

	Цагаан морь унаж

	Шар нохой дагуулсан

	Цайвар дээл өмсөж

	Хар малгай духдуулсан

	Монгол маягийн хүн

	Модон дотор харагдав.

	«Хил зөрчих дайсан

	Хэлж ирдэг ёсгүй

	Хэрэг төвөг гаргахыг

	Хэрхэвч тэд цээрлэдэггүй

	Амдаж өмнө нь тосъё би

	Аюуш мөлхөөд ард нь гар

	Модны чигийн дайсныг

	Доржжамц сэрэмжилж хоцор

	Морьдоо сайн нуугаад

	Эндээ хориглож бай гээд

	Байлдах үүргээ хувааж

	Байр сууриа эзэлцгээв.

	 

	●

	 

	Задгай хатираатай цагаан нь

	Хазаар даран ергөж

	Хазгай суусан залуу нь

	Хязгаар өнгөрөв гэсэн шиг

	Сэтгэл амарсан бололтой

	Сэжиг аваагүй явахад нь

	Гэнэдүүлж ард нь гараад

	Гэнэт «зогс!» гэхэд

	Аюушаас зугтаасан дайсан

	Аюулаас мултрахыг оролдовч

	Амдсан Гончигдампилыг чиглэж

	Айсуй явахыг хараад

	Буугаа дайсанд авч

	Бутны цаана нуугдсаныг

	Самгардсан тэр мэдэлгүй

	Сайхан голлоод ирэв

	Өмнөөс нь «Зогс!» гэхэд

	Өнөөх дайсан сандарч

	Үлдсэн Доржжамц руу эргэхээс

	Өөр замгүй болохоор 

	Үнэхээр түүнийг чиглэж

	Өөрийн ухаангүй давхихад

	Өөдөөс нь тоссон хилчин

	Өндөр өвснөөс цухуйхад

	Бүр ч их тэвдэж

	Бүслэгдсэнээ сая мэдэвч

	Дайран гарах аргагүйд

	Яаран бушуу буугаад

	Тал бүр тийшээ

	Тасралтгүй буудаж эхлэв.

	Арвин өргөн нутагтаа

	Тулж ирсэн дайсныг

	Гурван талаас нь хумьж

	Тулганы чулуу шиг бүслээд

	Гартаа бараг оруулсан

	Ганц хүний өөдөөс

	Гал нээж сүр бололгүй

	Гарздаж сумаа баралгүй

	Гагцхүү түүнийг барихаас

	Газрын эвийг харж

	Гав сүвийг эрж

	Гайгүй сайн ойртоцгоов.

	 

	●

	 

	Гончигдампил мөлхсөөр яваад

	Гучаад метр очтол

	Аюулд учирсан явдлаа

	Ар тийш мэдэгдэх гэж

	Холбооч шар нохойгоо

	Хойш нь буцааж явуулахад нь

	Сургуультай тэр нохой нь

	Сурмаг чадмаг гэтсээр

	Аюушийн хажуугаар өнгөрөөд

	Аль байдаг чадлаараа

	Урд зүгийг чиглэж

	Учиргүй зугтаад явахад нь

	Онилж нэг буудавч

	Оносон чиггүй алдав.

	Одоо болохоо болилоо гээд

	Хараагаа сунгаж тавиад

	Хар зоог нь буудтал

	Сүрхий хэд гаслаад

	Сүүлд нь чимээгүй болов.

	 

	●

	 

	Гэтэл хэрэг биш болж

	Гэнэт нэг мэдэхэд

	Дайсны тулах хүч

	Далдаас гараад ирэв.

	Нэмэгдэж байгаа долоо нь

	Нэлээд зайтай боловч

	Нэг чигийг барьсангүй

	Нийлж наашаа явсангүй

	Тал талаас бүслэх гэж

	Тарж сүрхий задарцгаав.

	Бүслэгдсэн ганц дайсныг

	Бушуу барьж авахгүй бол

	Бусадтай нь зууралдсаар байгаад

	Бултуулж алдах магадгүй гээд

	Шургуу гал нээсээр

	Аюуш руу анхаарлыг нь татаж

	Шамдуу түргэн мөлхсөөр

	Гончигдампилыг дөхөж ойртоход

	Шахаж дотогшоо түрсээр

	Доржжамц хүрч очоод

	Шаламгайлж түргэн хөдлөөд

	Гурвуул барьж авлаа,

	 

	●

	 

	Одоо Доржжамц яваад

	Очиж мэдээгээ өг

	Орж ирсэн дайсныг

	Угтаж бид хоёр байлдъя

	Оргуулж дотогш нь алдахгүй

	Гол хүчээ хүлээнэ гэж

	Гончигдампилын хэлсэн тушаалыг

	Доржжамц давтаж цээжлээд

	Гурван морь руугаа очиход

	Хурдан сайхан хөлөг нь

	Хоёр чихээ солбиод

	Хэвтүүлсэн газраас нь хөдлөлгүй

	Хилчинээ хүлээж байлаа.

	 

	●

	 

	Үлдсэн хоёр нөхөр нь

	Үүрэгт ажлаа эхэлж

	Барьж авсан хүнээ

	Баглаж сайн хүлээд

	Дотогшоо нөмөрч ирсэн

	Долоон дайсны өөдөөс

	Ширүүн гал нээхэд

	Давхиж явсан дайснууд

	Давших байдалд орж

	Хориглож байсан хилчдийн

	Хоёр талаар хошууран

	Холбож үзүүр нь нийлэхэд

	Хүнд хэцүү тэмцлийн

	Хүчтэй бэхлэлтэд орлоо.

	Тулалдаан нэлээд удаж

	Алалдаан шууд эхлэв.

	Мань хоёр хилчдийг

	Магад гартаа хийлээ гэж

	Дайсан идэвх ороод

	Давших нь улам хурдсав.

	Үхлийн аюул бүрхэж

	Үнэхээр бэрхтэй боловч

	Өчүүхэн төдий сандралгүй

	Үүлгэртэж тэд мэгдэлгүй

	Өвсний хөдлөхийг ажиглаж

	Өстний толгойг цухуйвал

	Галзуу тэдний өвчинд

	Ганц таарсан эм нь гэж

	Ган сумаа шигтгэхээр

	Гарцаагүй сайн буудахад

	Шарх олсон дайсны

	Шарваж нэг тийчлэх нь

	Сайхан тод харагдана.

	Чих сэтлээд авах шиг

	Шив шив хийтэл

	Ширүүн сумнууд исгэрнэ.

	Шийдвэр хэрэгтэй гэх шиг

	Түг түг хийтэл

	Шивгэнэж зүрх нь цохилно.

	Шийдэж улайсан дайснууд

	Шамдаж түргэн буудаад

	Гончигдампилын өлгөсөн малгайг

	Голоор нь хэд сэтлэв

	Гозолзож байгаа жадыг

	Хажуугаас нь хальт онов.

	 

	●

	 

	Аюулт үхлийн сумууд

	Аюушийг минь унагаажээ гэж

	Амь биеэ ч бодолгүй.

	Ариун нөхрөө хайрлахад

	Дайсны суманд дайрагдашгүй

	Дайчин тэр нөхөр нь

	Дажгүй буудсаар байвч

	Дахин дахин харж

	Дараа юу болох бол гээд

	Байлдаан ч халуун ханьдаа

	Байдаг анхаарлаа тавина.

	 

	●

	 

	Хайрт хоёр хилчдийн

	Халуун амийг аврах

	Хамгийн чухал сум нь

	Харах бүрд цөөрөөд

	Халдаж байгаа яргачид

	Минут бүрд ойртоод

	Цовоо идэр эрсийн

	Цог заяат үйлийг нь

	Чухам юугаар төгсөхийг

	Цохож мэдэх бэрхтэй болов.

	Атаат тэр дайснууд

	Амьдаар барихыг оролдовч

	Алалдах энэ тулалдааны

	Амжилтыг булаах гэсэн нь

	Аюуш, Гончигдампил хоёрт

	«Алтан өлгий нутгаа

	Аюулаас хамгаалж байгаа

	Ариун хэргийн төлөө

	Урсах цусаа хайрлахгүй

	Улаан голоо тасартал

	Ухралтгүй зүтгэнэ» гэсэн

	Ардын цэргийн тангаргийг

	Аманд нь сүрхий давтуулна.

	«Аюушаа! Сумаа гамна» гэж

	Анхааруулж хэлсний дараа

	«Эх орны нэг сум

	Эрсэлж ирсэн дайсны

	Элгийг нүхлэх ёстой

	Эргэж дахин ирүүлэхгүй

	Эм нь байх хэрэгтэй.

	Үлдсэн хэдэн сумаа

	Өстний цусаар угааж

	Үзүүрт сайхан жадаа

	Үхдэлийн ясаар билүүднэ» гэж

	Хөмхийгөө чанга зуусан

	Хүдэр хилчин Гончигдампил

	Хөмсгөө омогтой зангидаж

	Идэр бүргэд шиг эрмэлзэв.

	Ахлах манаа Гончигдампил

	Алгуурхан мөлхөж ойртоод

	Аюушийн дэргэд очиж

	«Бүгчим сүрхий шахагдаж

	Бүслэгдсэн газрын ургамал ч

	Бүтэж үхэхээр болж байна.

	Яаж үүнээс гарахыг

	Бидний зориг шийдвэрлэдэг

	Ямар хүү төрүүлснээ

	Эцэг эх минь мэдэг

	Ямар хүнээр мануулснаа

	Эх орон минь үзэг.

	Цаад гангаа дагаж

	Чи түрүүлээд мөлхөж бай

	Баригдсан үүнийг чирээд

	Би хойноос чинь очъё

	Аль вэ малгайгаа нааш нь» гэж

	Аяархан Гончигдампил хэлээд

	Бутны мөчир дээр малгайгаа

	Аятайхан гэгчээр тохоод

	Бузар дайсныг хуурахаар

	Эвтэйхэн өлгөж орхихдоо

	«Сайхан ногоон малгай минь

	Саатуулж дайсныг хуураг

	Самуун дарах хэрэгт

	Халуун хань минь болог» гэж

	Сэмхэн шивнэж хэлээд

	Улаан шар дурдангаар

	Ороогдож бат хүлэгдсэн

	Олиггүй тэр тагнуулын

	Алчуурыг аманд нь чихэж

	Араасаа зөөлнөөр чирээд

	Аюушийн хойноос мөлхөж

	Ахиж дөхсөөр очив.

	 

	●

	 

	Эх орны салхи ч

	Эрэлхэг хөвүүддээ тусалсан шиг

	Бутны мөчир дэх малгайг нь

	Бөхөлзүүлэн хөдөлгөж байхад

	Бүүрлэж бүсэлсэн дайсан

	Бүр ч идэвхтэй буудна.

	Салхи заримдаа ширүүсэж

	Бут улам нахилзахад

	Хашир хилчдийн малгай нь

	Хааяа нэг ил гараад

	Харагдахгүй болж далд ороод

	Харалган дайсныг элэглэнэ.

	Хоёр цэрэг хөдөлж байна гэж

	Хортон дайсан бодоод

	Бүслэлтийнхээ хүрээг

	Бөхөлж улам чангална.

	Давшиж ирсэн дайснаас

	Далдлах гэж ухсан юм шиг

	Дайтаж тулалдах цагт

	Халхлах гэж бэлтгэсэн юм шиг

	Эх нутгийн энэ хэсэг

	Их таатай газар байв.

	Хамаг ашигтай байрыг

	Хашир хилчид эзэлж

	Ганга жалга дагасаар

	Газар нэлээд дөхөөд

	Хэвтүүлж орхисон мориндоо

	Хэдхэн алхам ойртов.

	Зуны халуун нар

	Зооноос сүрхий шарж

	Цовоо хилчдийн араас

	Цоргиод авах шиг болно.

	 

	●

	 

	Хүүр шиг дайсны зовлого

	Хүндэрч улам чангаахад

	Тээртэй тэрнээс болж

	Тэнхил нь барагдсан Гончигдампил

	Хүч чадлаа шавхаж

	Хурдан мөлхөхийг оролдовч

	Амь тэмцсэн халуунд

	Хөлс улам асгараад

	Аманд орсон дусал нь

	Аягүй шорвог амтагдана.

	 

	●

	 

	Хувь заяатай холбогдсон

	Хосгүй их хүнийг

	Холоос хүссэн сэтгэлд нь

	Хоёул хамт яваа шиг

	Бардам сайхан бодогдож

	Бараг санасандаа хүртэл

	Бартааг мэдэлгүй мөлхөөд

	Хартан дайсны хажуугаар

	Харагдахгүй зөрөх

	Хамгийн хүнд минутад

	Хариугүй тулаад ирэв.

	Өвсний толгой ажиглахад

	Өстний мөлхөх нь мэдэгдэнэ

	Амьсгалаа түр хураагаад

	Ажиглаж сайн чагнахад

	Аахилж байгаа нь хүртэл

	Аягүй ойрхон дуулдана.

	Өвдөг тохойд дайралдсан

	Өвсний хугарах чимээ

	Үнэхээр тод мэдэгдэхэд

	Улам ойртож яваа нь

	Бүр ч зэвүүн санагдана.

	Яарахад дайсан өнгөрөхгүй

	Дороо хавьчаад байх шиг

	Бүхий л насандаа үзээгүй

	Их хүнд минут

	Тайван үеийн өдрөөс

	Тийм ч богиногүй бодогдоно.

	 

	●

	 

	Ямар шалтгаан тохиолдсоныг

	Яаж тэд мэдэх вэ

	Янз нь сэдэв авсан шиг

	Яг дороо зогсов.

	Надаас сэжиг авав уу

	Намайг тэр харав уу гэж

	Гайхаад чагнаж байтал

	Гангыг дайсан өнгийн

	Гончигдампилын чанх дээрээс

	Голлоод ирэх шиг болов.

	Одоо ч шийдсэн хэрэг

	Отож байгаад уулзъя.

	Хилчин тагнуулч хоёрын

	Хэн нь дийлдгийг үзье гээд

	Сэмхэн өнгийн харахад

	Сэлэм нь эрэг рүү унжаад

	Чирэгдэж яваа юм байна

	Сэжиг ч үнэн аваагүй

	Чиглэсэн зүгтээ мөлхөж байна

	Чимээ чагнаж хэвтэхэд

	Чихэнд хий юм түжигнээд

	Цээжинд түгших зүрхний

	Цохилт хүртэл дуулдах юм.

	 

	●

	 

	Амар тайван цагт

	Ажиглаж, ер нь мэддэггүй байна

	Амь тулсан үед

	Арван секунд гэдэг чинь

	Айхтар уддаг юм байна.

	Хоёр минут өнгөрөхөд

	Холдож дайсан явав.

	Хойноос нь өндийж харахад

	Хуучин байранд нь ойртов

	Ганга өөд авираад

	Гранатаа бэлтгэцгээв.

	 

	●

	 

	Бутанд өлгөсөн малгайд

	Булай шамдуу мөлхөж

	Бултуулж алдчих бий гэсэн шиг

	Бузгай тэвдүү явцгаана.

	Бөхөлзөж яваа дайснууд

	Бөөгнөрч баахан ойртоход

	«Ариун хилд минь халдсан

	Аюулт яргачин та нарыг

	Ахиж энд ирүүлэхгүй

	Арга хэмжээ нь болог

	Арвин нутгаа өмөөрч

	Ардын хилэнгээр цэнэглэсэн

	Аянга болж дэлбэрэг

	Амжилтаа баталж хамгаалсан

	Аварга манай тэмцлийн

	Алдар нь болж бадраг» гээд

	Барьж шидсэн гранатууд нь

	Бахтай сайхан дэлбэрэхэд

	Зэхэж бэлтгэсэн зэвсгийг нь

	Зэвэрсэн новш болгох

	Зэрлэг муусайн биеийг нь

	Зэвхийрсэн яс болгох

	Оргилсон улаан гал

	Бургилсан хар утаанд

	Чухам юу болсныг

	Цохолж мэдэх аргагүй

	Цуглаж бөөгнөрсөн дайсан

	Цухалзаж ер харагдахгүй

	Хэдхэн минутын дотор

	Хэсэг чимээгүй боллоо.

	 

	●

	 

	Шарх олсон дайснууд

	Шамдаж түргэн мөлхөөд

	Аварга дэлбэрэлтийн тоосыг

	Аврах халхавч болгож

	Холдож очсоны дараа

	Хойшоо эргэж буудсаар

	Хонхорт далд орцгоов.

	Хориглоод тэднийг байлдвал

	Хууртаж бид ил гарахгүй

	Холдоод хэрэв зугтвал

	Алдаад, гараас гаргана гэж

	Аль ч учрыг ололгүй

	Ажиглаж баахан хүлээтэл

	Гэнэт нэг харахад

	Хогийн муусайн хулчгарууд

	Хормойгоо чирээд зугтацгаав

	Мохсон дайсныг элдэх гэж

	Мориндоо хүрэх хооронд

	Мунгинуу тэр «хулгана»-нууд

	Мордоод түргэн давхицгаав

	Аюуш, Гончигдампил хоёр

	Арай баруун талаар нь

	Амдаж замыг нь «боох гэж

	Ардаг сайхан морьдынхоо

	Амыг зөнд нь тавихад

	Сонор хөөрхөн чихээ

	Солбиж дэгжин хөдөлгөөд

	Сунагар хурдан хөлөө

	Сунгаж түргэн харайгаад

	Болжмор хөөсөн хараацай шиг

	Эндээс тэнд үсрэхдээ

	Зугтааж яваа дайсантай

	Зуузай холбож зэрэгцсээр

	Хариугүй гүйцэж очиход

	Холгүй болоод байлаа.

	Гэтэл нэг мэдэхэд

	Гончигдампилын морь нь

	Хөдлөх аргагүй шаварт

	Гэдсээ хүртэл шигдлээ.

	 

	●

	 

	Яршигт шавраас болж

	Мухардаж би хоцорлоо

	Уршигт муусайн дайсныг

	Мориноос нь бушуу салгая гэж

	Урт цэцэн винтовоо

	Тухтай сайн мөрлөж

	Овоо хараа хоёроо

	Тавтай сайхан тааруулаад

	Хонгор алаг морины

	Хондлойг барьж буудахад

	Харайж явсан морь нь

	Харуулдаж газар ойчив.

	Ард нь явсан нэг нь

	Аварч нөхрөө авъя гээд

	Амжиж тэр рүү очиход нь

	Аюуш буудаад унагаав.

	Үлдсэн нөгөө тав нь

	Дошоо мөрөөдсөн тарвага шиг

	Хилийн шугамыг даваад

	Хэдийн алга болсон байв.

	 

	●

	 

	Шаварт шигдсэн морь нь

	Шалавхан гаръя гэсэн шиг

	Шамдаж сайн зүтгэхдээ

	Бүлтгэр хөөрхөн нүд нь

	Бурууг уучилна уу гэсэн шиг

	Эзнийхээ царайг ширтээд

	Эрслэн хэд тэмүүлж

	Аягүй муухай шавраас

	Арай гэж тэр нь гарав.

	Яарсан Гончигдампил мордоод

	Зааварсан дайсан руу давхилаа

	Баатар хилчний маань

	Барааг харахаас эхлээд.

	Балмагдаж тэд сандрахдаа

	Бачимдаж зугтахаа хүртэл

	Байдаг чадлаараа буудсаар

	Барж сумаа дуусжээ.

	 

	●

	 

	Хувь заяа шийдвэрлэсэн

	Хурц тулалдаан байтугай

	Хоёр хүн барилдсан

	Жижиг тэмцээнд хүртэл

	Дийлсэн хүн сүртэй байдаг

	Халуун цусаа урсгасан

	Ширүүн энэ тэмцэлд 

	Ялж дийлсэн эрчүүдийн

	Яруу сайхан биес нь

	Эрслэн эгц харшгүй

	Эрэлхэг омогтой үзэгдэхэд

	Сүүлгүй чоно шиг дээрэмчид

	Сүрдэж бүр тэвдээд

	Сүрхий их сандарч

	Бузар гараа өргөөд

	Бууж аяндаа өгөв.

	Баригдсан гурвыг нийлүүлж

	Баглаа хүлээг нь засаад

	«Хайрт сайхан хилд минь

	Халдаж довтолбол ингэдэг юм

	Харж тагнах нүдийг чинь

	Халхалж боодог ёстой юм» гэж

	Бүргэдийн саварт орсон

	Бүрэг муу амьтан шиг

	Үхэл хэзээ ирэх бол гэж

	Ухаан алдаад салгалцгаана.

	 

	●

	 

	Зуны дулаан салхи

	Зоригтой хоёр хилчний

	Зузаан хацрыг үнсэх шиг

	Зугаатай сайхнаар илбэнэ.

	Зэрэглээ татсан гүвгэрт

	Тоос манан суунаглаад

	Тэртээ харагдах ухааг

	Туслах хүчин нь давахад

	Төө зайгүй үерхэж

	Төрсөн ах дүү шиг болсон

	Байлдагч олон нөхөд нь

	Баатрууддаа туслахаар ирлээ.

	Цалин цагаан морьтой хүн

	Цахилаад түрүүлж явах нь

	Үлдсэн бид хоёроо

	Өстнөөс түргэн аврах гэж

	Бага дэслэгч маань явна уу

	Баатар Доржжамц болов уу гэж

	Аюуш, Гончигдампил хоёр

	Ажиглаж сүрхий харцгаана.


ЦЭРЭГТ МОРЬТОЙГОО

	(Найраглал)

	 

	Ойдовын хамт бичжээ.

	 

	Алдарт сайн малчин

	Авид өвгөн бол

	Адуу мал өсгөх

	Арга дадал ихтэй

	Хөл зогсолгүй явж

	Гар хумхилгүй ажиллан

	Төл гээлгүй өсгөдөг

	Тийм хүн байв.

	Төрсөн хүү Базар нь

	Түүнийг дуурайн хүмүүжиж

	Шинэ залуу үедээ

	Шилдэг малчин гэгджээ.

	Базар уургаа бариад

	Баруун тийшээ давхив

	Байдсаа сургана гээд

	Баахан яарч очив

	Унасан морио гуядаж

	Ухас хийгээд дайрлаа

	Урдаа явсан байдсыг

	Уургалж аваад татлаа.

	Эмнэг тэр адуу

	Эвхэрч нэг үзнэ

	Эгц дээшээ дүүлээд

	Цовхорч нэг үзнэ

	Баригдаж байгаагүй адуу

	Бахардаад доороо ойчлоо.

	Нутгийн хэдэн залуучууд

	Нухаж байгаад хазаарлав

	Эмээл тохож орхиод

	Эзний нь хүлээж байтал

	Цовоо тэр эмнэгийн

	Цорвыг нэг нь алдчихав

	Цовхроод хэд цавчлахад

	Цугаараа тавьж орхив

	Хурдан чийрэг удмын

	Хул алаг байдас

	Тохом эмээлээс жигшиж

	Тоос манан татуулсаар

	Тонгочоод алга болов.

	Буруулж хулжсан эмнэг

	Буцаж ер ирсэнгүй

	Уул талыг туулан

	Ус мөрнийг гаталж

	Зах говь нутгийн

	Зэлүүд газар алслав

	Хөх тэнгэр цэлмэсэн

	Хүн зонгүй говьд

	Намрын шар наран

	Ногоон сөлийг гандуулаад

	Өргөн уудам цөлийн

	Өвдөг тулсан элсэнд 

	Хул алаг байдас

	Хулжиж дэмийн тэнэсээр

	Үе гишүү нь суларч

	Өвдөж чилэн ирэхэд

	Хангай нутгаа санаж

	Хань ижлээ мөрөөдөж

	Эгж замдаа ороод

	Эргэж нутгаа зүглэв.

	 

	●

	 

	Өнжүүт хонуут явсаар

	Өөр газар иртэл

	Аясын салхин үлээсэн

	Аятай тэр нутагт

	Говийн тачир ургамал

	Гойд ихээр ургажээ.

	Зөөлөн бороо орж

	Зүсэрч улам ширүүсэх нь

	Зүдэрсэн ганц адуунд

	Зүгээр ч юм шиг санагдлаа.

	 

	●

	 

	Орсон бороо арилж

	Бүрхсэн үүл нүүн

	Хөх тэнгэр цэлмэж

	Хөдөө тал сэргэхэд

	Нүүр тулж таниагүй

	Нүд тулж үзээгүй

	Хэсэг сайхан адуу

	Хэнэг үгүй бэлчиж явлаа.

	Хул алаг байдас

	Хурдалж тийшээ давхиад

	Хангинатал хэд янцгаасаар

	Хажууд нь хүрээд очив

	Энэ сайхан адуу

	Эрхэм ардаг сүрэг

	Амгай зуугаагүй эмнэг

	Эмээл тохоогүй онгон

	Хурдан хулан байжээ.

	 

	●

	 

	Хулан хаашаа бэлчвэл

	Хул алаг тийшээ дагасаар

	Саяхан нийлсэн сүрэгтээ

	Сайхан ижилсэн дасаад

	Агуу тэнэгэр говийн

	Айхавтар бэрх замаар

	Аялан хамтарч явахдаа

	Холдож ер гээгдсэнгүй

	Хоцорч огт ядарсангүй

	Өөхтэй намрыг өнгөрөөж

	Өнтэй өвөлд хүрлээ.

	 

	●

	 

	Хүний гарт маллагдсан

	Гэрийн бяцхан байдас

	Нутгийн сайныг шилэн

	Бэлчээрийн соргогийг сонгож

	Хагд өвс идшилэн

	Харз ус ундлаад

	Ганган зэрлэг сүрэгтээ

	Онгон бэлчиж явахдаа

	Эзгүй тэр алсын

	Эзэн нь өөрөө болсон шиг

	Сэтгэл дүүрэн чөлөөтэй

	Сайхан тэнэгэр байлаа.

	Гэвч нэг бодол

	Гэнэт ороод ирэх нь

	Халиурч ногоорч байдаг

	Хангайн сэрүүхэн нутаг нь

	Хамт бэлчиж жаргадаг

	Хань ижил сүрэг нь

	Халуун хүйтэнд асардаг

	Халамжит сайн эзэн нь

	Харах нүдэнд тусах шиг

	Хамгаас илүү үгүйлэгдлээ.

	Хэдэн сарын дараа

	Хээрийн онгон сүргээс

	Хэврэг эмзэг биедээ

	Хээл олж хүндрээд

	Хол хэцүү бэлчээрээс

	Хоцорч гээгдэн эхлэхэд,

	Хул сайхан зүсэмтэй

	Үүрийн цагаан гэгээгээр

	Үүрсэж ижлээ дуудсаар

	Ханатал идэж байдаг

	Хатсан бэлхэн өвс,

	Халууцтал хоргодож байдаг

	Хашаа саравчдаа буцах гэж

	Хойд зүгийг чиглэн

	Холын замд ороод

	Элс өргөн говийн

	Ээрэм цагаан талыг

	Цаст хайрхан уулын

	Байц өндөр давааг

	Арай ядан явсаар

	Аргагүй нэг туулж

	Төрсөн өссөн нутаг

	Төөрсөн олон ижилдээ

	Эгж мэнд ирээд

	Энх амар боллоо.

	 

	●

	 

	Буурал өвгөн Авид

	Болчимгүй зантай гүүгээ

	Эрэл сурал тавиад

	Эрж цөхөж ядаад

	Бараа туруугүй алдаж

	Байхгүй болсонд тооцжээ.

	Хүйтэн өвлийн өдөр

	Хүүтэйгээ хоёулаа

	Адуун дээрээ очоод

	Ажиглаж нэг тойроод

	Танхил бага малын

	Тэнхэл нь амархан барагддаг

	Бордож сайн тэжээгээд

	Тордож түргэн авахгүй бол

	Тулгар бага мал

	Төлөө заавал гээдэг гэж

	Ганц хоёр гүүг

	Гаднаа аваачиж тэжээхээр

	Хоёулаа элбэж бариад

	Холбож хөтөлж явтал

	Залуу хүү Базар нь

	Гайхаж нэг хараад

	Загал морины дээгүүр

	Гайгүй сайн өнгийгөөд

	Хулжиж алга болсон

	Хул алгийг танив.

	Хэчнээн олон хоног

	Төчнөөн эрээд олдоогүй

	Хээр энэ гүү

	Хэний адуунд байгаад

	Хэдийд наашаа гүйв

	Яасан хачин юм бэ?

	Яагаад ирэв? гэхэд

	Гайхах юмгүй хүү минь

	Ганцхан учир байдаг юм

	Анхаарч ав миний хүү

	Аав нь учрыг нь хэлье.

	Арчилж сайн маллавал

	Ачийг нь мал чинь хариулна

	Асарч тэжээсний үрээр

	Ам чинь тостой явна

	Малч сайн хүний

	Мал нь ч болов үгүйлж

	Буруулж явсан сүрэг нь

	Буцаж заавал ирдэг гэж

	Өвгөдийн хэлдэг үг

	Үнэн шүү хүү минь

	Хэвэл гэдсийг нь харвал

	Хээлтэй болсон юм байна

	Харах анхааралдаа аваад

	Хайрлаж хамгаалж яваарай

	Одоо ч яах вэ орхиё.

	Онгийн хүч байх шиг байна гэж

	Сахлынхаа цанг шувтраад

	Сайхан үгээ хэлэв.

	 

	●

	 

	Хаврын тэнгэр хямарч

	Хатуу хавсарга тавилаа

	Хамаг малаа цуглуулж

	Хашаа хороондоо хийлээ

	Адуу алга байна гэж

	Авид өвгөн бухимдав

	Манааны ээлжид явсан

	Магван гэдэг хүнийг

	Баруунтай согтуу явна гэж

	Базар хүнээс дуулав.

	Айл аймаг бүгдээр

	Архич Магваныг зүхэж

	Хэсэг морьтой улс

	Хэдэн тийшээ мордож

	Сарнисан адуугаа олоод

	Сайн бүртгэж үзвэл

	Алаг азаргатай адуу

	Алга болсон байв.

	 

	●

	 

	Шуурга уруудсан адууг

	Шууд дагаж явсаар

	Хүндэрч тулгамдсан бие нь

	Хөдлөх аргагүй болж

	Нөмөрлөж хоргодох юмгүй

	Нүцгэн цагаан талд

	Нүд нээх аргагүй

	Ширүүн шуурган дунд

	Хул алаг гүүнээс

	Ухаа унага гарав.

	Салхи улам ширүүсэж

	Цас улам ихдээд

	Тэвчих аргагүй шуурганд

	Тэсэж чадахгүй уруудсан

	Ижил сүргийнхээ хойноос

	Эх нь дагаж нэг үзнэ

	Энхрий нялх унагандаа

	Эргэж нэг ирнэ.

	Саяхан эхээс гараад

	Салгалж байгаа унагыг

	Салхи унагаад орхино

	Сайхан ухаа үсэнд нь

	Цас наалдаад шавна

	Энд нэг гишгэж

	Тэнд нэг бүдэрч

	Ээдэрсэн хөлөө засах гээд

	Тэнцэж ядсаар байтал

	Нимгэн нойтон биеийг нь

	Нэвт үлээсэн шуурга

	Нэг ч хайрлах янзгүй

	Нэмж улам хүйтрэхэд

	Саваа шиг нарийн хөл нь

	Салгалж байгаад нугарав

	Өндийж түргэн босох гээд

	Өнхөрч бүр ойчив.

	Уран хар нүдэнд нь

	Ус нулимс гүйлгэнээд

	Эх рүүгээ мөлхөж

	Эрүүгээрээ шургачхав.

	Бүүр сүүлдээ хөдлөхгүй

	Бүлтгэнээд хэвтэхэд нь

	Бурзгар нойтон үсийг

	Булж шавсан цасыг

	Бүлээн хошуугаараа арчиж

	Хүү минь яана даа гэсэн шиг

	Хүйтэн шуургыг халхлаад

	Үүлний сиймхийг ажиглаж

	Үүрсэн янцгаан зогслоо.

	 

	●

	 

	Эрэлд гарсан Базар

	Эрсээр хайсаар яваад

	Эхийнхээ дэргэд хэвтээд

	Осгож байгаа унагыг

	Одоо сая олж

	Улаан цувандаа боогоод

	Урдаа дүүрч харив.

	 

	●

	 

	Үүрийн гэгээ цайрч

	Өглөөний нар мандахад

	Урьд өдрөөс ондоо

	Урамтай өдөр боллоо.

	Хүчтэй шуурга зогсож

	Хөдөлсөн салхи намдаад

	Тунгалаг тэнгэр мэлтийсэн

	Тогтуун сайхан огторгуйгаас

	Бүхнийг баясгасан наран

	Бүлээн элчээ тусгаж

	Найртай хаврын өдөр

	Нийтийг ивээн ирэхэд

	Малч эзний өршөөлөөр

	Мэнд гарсан өдөр

	Дулаан сайхан хашаанд

	Дураа ханатал унтаад

	Сунагар нарийн хөлөө

	Сунгаж аяархан жийсээр

	Сулхан нялх нуруугаа

	Суниаж эвшээсээр босов.

	Амраг хайрт эхийнхээ

	Амтат уургийг шимж

	Ам дүүрэн ундлаад

	Ангаж цангасан гэдэг нь

	Аштай сайхан болоход

	Танхил хөөрхөн хошуу нь

	Тамшааж ихэмсэг хөдөлнө.

	 

	●

	 

	Эцэг нь хээрийн хулан

	Эх нь хурдны удам

	Уудам сайхан зоотой

	Урт чийрэг хөлтэй

	Шингэн мяндсан дэлтэй

	Сэргэлэн ухаа унага

	Эхээ даган давхиж

	Энд тэнд нь гүйн

	Эрхлэн тоглож явахыг

	Харсан хүн бүр хөөрдөж

	Хайрлан үзэх болов.

	 

	●

	 

	Өдөр бүр өсөж

	Өнгө орон гялалзаж

	Хонох бүр хувирч

	Хурдан сайхан торниж бий

	Хулсан хонгор унагыг

	Анх барьж ногтлоход

	Чанх өөдөө дүүлж

	Чагтаа тасалж орхиод

	Харагдахгүй зугтаж

	Баригдахгүй бултахыг

	Авид өвгөн хараад

	Айхавтар хөөрдөж хэлсэн нь:

	Зээр шиг нарийн шилбэтэй

	Зэгзгэр өндөр биетэй

	Зэгс шиг хонгор зүсэмтэй

	Зэрлэг амьтны шинжтэй

	Сайн морь болохын

	Сайхан шинж бүрдсэн

	Яс мах чангатай

	Яггүй унага байна гэв

	Ярдаг догшин морь

	Ядрах цагт дийлддэггүй

	Ардаг онгон адууны

	Амьсгаа нь хүртэл задардаггүй

	Харин багаас нь элдэж

	Хал баахан үзүүлье

	Хаа хүрч чадахаар

	Хашир жаахан таниулъя гэж

	Унаган цагт нь уяж

	Дааган насанд нь давтаж

	Өөлөн хэлэх аргагүй

	Зөөлөн аргаар эдлээд

	Төлөв сайхан сургаж,

	Төв номхон болгосон

	Ганган хонгор үрээг

	Гайхан магтах болов.

	Хуучин засаг устаж

	Хувьсгал мандсаны дараа

	Ачит гэгээн төрдөө

	Анхны тоо өгөхөд

	Унагатай гүү нэг

	Хургатай хонь тав

	Бас үүнээс нэг хонио

	Барьцад амласан юм сан

	Байдаг хөрөнгө минь энэ гээд.

	Баахан гуньхарч суухад

	«За Авид минь битгий зов

	Засаг чамд тусална

	Эрх чөлөө гэдгийг

	Бид эдэлсэн хойно

	Бэрх хэцүү бүгдийг

	Бид давах нь тэр

	Дун цагаан гэртээ

	Сахлаа имэрч суугаад

	Хун цагаан хонио

	Мянга боллоо гэж баярлах

	Тэр сайхан өдөр

	Тийм холгүй байна» гэж

	Бэлэгтэй үгээ хэлсэн

	Тэр «тооны» хүн

	Битүүхэн нэг инээмсэглээд

	Мордож байсан нь хүртэл

	Аавын чинь сэтгэлд

	Айхавтар илхэн санагддаг юм.

	Ер нь түүний хэлснийг

	Ерөөл бэлэг бодсоноос биш

	Уг үндсээр нь мэдээд

	Урьдаас хэлж байна гэж

	Саяхан болтол би

	Сайн анзаардаггүй байжээ.

	Бор гэр минь цайж

	Цагаан гэр болсныг

	Борлог хонь минь үржиж

	Мянга болох шахсаныг

	Бодон бодон суухдаа

	«Тооны» хүний хэлсэн

	Товчхон хэдэн үг

	Толгой уруу минь орж

	Ачит засгийн хүчээр

	Айхавтар жаргаж байна гэж

	Аав чинь сайн мэддэг гээд

	Багийн малчдын хуралд

	Базарыг анх мордоход нь

	Төлөө сайн бойжуулж

	Малаа олон болгосон

	Түмэн зүйлийн туршлагыг

	Тоочиж хүүдээ хэлэв.

	Түргэн сайн яваад

	Олон сонинтой ирэхийг

	Ахин дахин захиж

	Аав нь хүүгээ мордуулав.

	Сайхан хонгор үрээ нь

	Салхитай уралдах гэсэн шиг

	Морь шогштол алхалж

	Хурд хуваатал хатирсаар

	Багийн хуралд ирэхэд

	Базарын сэтгэл тэнийж

	Баярын совин татлаа.

	 

	●

	 

	Хойд жил нь ч боллоо

	Хонгор үрээ ч соёоллоо

	Базар цэрэгт мордох гээд

	Баярлаж явдаг боллоо.

	Зулзаган мод найгасан

	Зуны сайхан өдөр

	Эзгүй хээр газар

	Эрэлд явж байгаад

	Өндөр уулын оройгоос

	Өнгийж малаа хараад

	Тавтай сайхан сууж

	Тамхиа гаргаж татахад

	Талын сэрүүн салхийг

	Таалж байгаа янзтай

	Холын аянд явахдаа

	Зөгнөж байгаа шинжтэй

	Ганган хонгор морь нь

	Ганц нэг цавчилж

	Мөнгөн тоногтой эмээлээ

	Шилгээж нэг үзээд

	Хаачхав одоо? гэсэн шиг

	Хазаар даран дүүхэлзэж

	Хантайрсан жолоогоо дугтраад

	Тогтож ядан зогсоход

	Санасан газар хүргэх

	Салшгүй сайн унаа минь

	Цэрэгт яваад ирэхэд

	Ямар болоод байх бол гэж

	Базарын залуу сэтгэлд

	Баахан бодол төрүүлэв.

	Занг нь мэдэх морио

	Заавал унаад явъя гэвэл

	Цэргийн албанд очиход

	Чамд унаа олдоно гээд

	Базар одоо гайхуулахдаа

	Бардаж байна гэх бол уу,

	Баярлаж сүрхий онгирохдоо

	Басаж байна гэх бол уу

	Харин сайн байна гэж

	Хамт явуулж өгөх бол уу,

	Яавал чухам дээр байна гэж

	Янз бүрээр бодлоо.

	 

	●

	 

	Холыг зорих эр

	Сурын сайныг шилж

	Хэрэглэл юугаа бэхлээд

	Морины сайныг сонгож

	Эмээл юугаа тохдог

	Эртний монгол хүний

	Энэ сайхан заншил

	Эрхэм чухал хэрэг юм.

	Эр цэрэгт мордох

	Идэр залуу багачууд

	Эх орноо хамгаалах

	Их хэргийн төлөө

	Сайн морьтойгоо явж

	Санаа нь амраг гэсэн

	Ардын чухал саналыг

	Анхаарч үзсэний ачаар

	Цэргийн албанд явагчдыг

	Өөрийн морьтой дуудсан

	Урамтай сайхан тогтоолыг

	Ухуулагч тайлбарлаж хэлэхэд

	Ардын цэрэгт мордохоор

	Анх удаа цугласан

	Идэр олон эрс

	Хүдэр алгаа ташаад

	Нэгэн дуугаар зөвшөөрч

	Нийт даяар баясав.

	Базар ч бас дунд нь

	Баярлаж баршгүй болов.

	 

	●

	 

	Ах нь цэрэгт мордоход

	Дүү нь гэртээ үлдэж

	Хөөрхөн гуяа алгадаад

	Хөл нүцгэн гүйж байсан бол

	Хөгнөсөн хургаа тавиад

	Хөдөө хариулж явсан бол

	Одоо тэр нь өсөж

	Орыг нь залгаж авах гээд

	Эх орноо хамгаалах

	Ээлж минь ирлээ гэж

	Садан төрөл бүгдтэйгээ

	Сайн танил нөхөдтэйгөө

	Сархдын дээжийг хундагалж

	Салахын ёс гүйцэтгэж

	Хөлд орсон өдрөөсөө

	Хэлд орсон цагаасаа

	Хилчин болох сон гэдэг

	Хүссэн хэрэг нь бүтсэн

	Авидын хүү Базар

	Ардын цэрэгт мордов.

	Уяан дээр байсан морийг нь

	Эцэг нь хөтөлж ирэв.

	Уутанд хийсэн хүнсийг нь

	Эх нь ганзагалж өгөв.

	За хүү минь сайн яваарай

	Захисан үгийн минь бүү мартаарай

	Өтөлж зөнөглөсөн аав чинь

	Өчигдөр шөнөөс хойш

	Эх зах байхгүй

	Их юм захилаа.

	Үймэрсэн өвгөн биш

	Үүлгэрдсэн эмгэн биш

	Санадаг юм чамд ганц бий

	«Эцэг эх минь» гэж

	Хайрлаж халамжилж байдаг

	Хамаг халуун сэтгэлээ

	«Эх орон минь» гэж

	Хайрлаж хамгаалж явдаг

	Хатуу тангараг болог гэж

	Аав нь хүүдээ хэлээд

	Баруун хацрыг үнсэв

	Ээж нь тэвэрч аваад

	Нөгөө хацрыг нь үнсэв.

	За сайн сууж байгаарай гээд

	Залуу хүү нь мордов

	Амар мэнд хүрэхийг

	Алтан шар зам минь өршөө

	Аз хийморь хоёрыг нь

	Ариун төр минь өршөө гэж

	Цөцгий цагаан сүүгээ

	Цацаж өргөсөн эхийн

	Хайрын доголон нулимс

	Хацрыг нь дагаж урслаа.


«... Хийморь сэргэж

	цог, заль бадраад

	Хий мөрөөдөл

	Амилж, биетэй болоод

	Уулын оргил шиг

	сүр орох шиг

	Туулын урсгал шиг

	хүч нэмэх шиг...»

	 

	Д. СЭНГЭЭ

	 

	ЭНХ ТАЙВАН

ЭНХ ТАЙВАН

	Өчигдрийнхөөс өнөөдөр сайхан

	Өнөөдрийнхөөс маргааш маань илүү

	Өөдөө давших жаргалын нараар

	Өнөөдөр олон ах дүү нар жагслаа

	 

	Амьдралын сайхныг бид нар бүтээж байна

	Алаг хонгор багачууд минь инээ!

	Аз жаргалд хязгаар ер байдаггүй юм.

	Алтан жолоог нь та нарт өгнө. 

	
НЭГЭН ЭГНЭЭНД

	Харийн яргачныг анх хөөсөн

	Хамгийн түрүүчийн халуун тулалдаанд

	Хайрт нутгаа хамгаалж тэмцсэн

	Халхын голын ширүүн байлдаанд

	 

	Аварга хүчээ нэгтгэн ниргэж

	Алдар гавьяагаа мандуулж чадсан

	Аугаа зоригоо бадруулж чадсан

	Ах дүү хоёр баатрууд

	Нийтийн дайсныг бүрмөсөн дарахаар

	Нэгэн эгнээнд явж байна.

	
НАЗЫМ ХИКМЕТЭД

	(Илгээлт шүлэг)

	 

	Халуун гарыг чинь атгаагүй, хайрт зүсийг чинь үзээгүй

	Хар ч байг, шар ч байг, өнгө манайд хамаагүй

	Харин хамаг ертөнцөд эртний танил болсон

	Хатан зүрхийг чинь бид мэднэ, сайн мэднэ.

	 

	Төрсөн эх орныг чинь өлсгөлөн, гасланд учруулсан

	Туркийн харгисуудын хав харанхуй гяндан дотроос

	Түмэн арддаа зул гэгээ, цог заль болж байгаа

	Төгөлдөр зүрхийг чинь мэдэхгүй хүн манайд байдаггүй

	 

	Би холын хүн Назым, монгол нутгийн хүн

	Бичиг судраас, чи мэдэх байлгүй дээ, манай орныг

	Биш ээ, дээр үеийн Монгол биш шүү, шинэ Монгол

	Би эрх чөлөөт үеийн монгол хүн

	 

	Алтан нарыг алгаар халхалж болдоггүй шиг

	Ариун үнэнийг шоронд түгжиж болохгүй

	Сараалж торын цаанаас цацарч байгаа чиний үнэн

	Саад бүхнийг нэвтлэн туулж Монгол хүрсэн юм.

	 

	Алдраар жигүүр хийж, үнэнд хүчээ өгсөн,

	Ардаар нөхөр хийж, тэмцэлд амьдралаа зориулсан

	Аймшиггүй тийм хүн хэрхэвч ганцаарддаггүй юм

	Алтан дэлхийн шударга хүн бүхэн чамтай хамт байна.

	 

	Эх оронч билэг авьяасыг хавчин доромжлохыг мэддэггүй

	Эх нутгийн минь түмэн ард, уур хилэнгээ бадруулаад

	Эрхэм чамайг чөлөөл гэж, эзэрхэг Туркийн засгийн газар

	Эрс шаардаж байгаа олон сая хоолойтой дуугаа нийлүүлж байна.

	
ЖОРЖ АМАДУ, НИКОЛАС ГИЛЬЕН НАРТ

	(Илгээлт шүлэг)

	 

	Амьдралыг магтаад, ирээдүйг зөгнөн дуулж байгаа

	Ард түмнээ их тэмцэлд уриалан дуудаж байгаа

	Алтан гургалдайн сайхан дуу хангинан цуурайтахад

	Ариун салхинд Бразил орон, Куба нутаг дуурьсаж байна

	Элээ унгалдан, чоно улилдаж, элдвээр хашхиравч

	Энэ дуу огт дарагдахгүй харин чангарсаар байна

	Зуун жилийн настай, царс модны манан оройгоос

	Зуурдаар нурахгүй, өндөр уулын ноён оргилоос ч

	Эрх чөлөөт эх нутаг руугаа дуудан дуулж байна.

	Энх тайвныг, мөнх тогтоохыг шаардан дуулж байна.

	 

	Эрин цагийн алтан гургалдай болсон Амаду, Гильен нар минь

	Эрэлхэг дуу чинь, орон бүхэнд нөхөд биднээ баясгаж байна.

	Улаанбаатарт, социализмын гэгээтэй мэндэлсэн амаараа

	Улаан талбайд коммунизмын өглөөтэй золгосон гараар 

	Бразил, Куба нутгийн хөдөлмөрчид болгонд мэндийг минь хүргэж

	Баясгалант ялалтын тэр өдөр, баяртай уулзахыг ерөөгөөрэй!

	 

	1952 он.

	 


СОЛОНГОСЫН ЗОЯ-Д

	(Найраглал)

	 

	Амеркан офицерын нинжийн сэтгэлгүй тарчилгаанд

	Ангийнхаа нууцыг хэлээгүй солонгос хүүхний

	Аймшиггүй баатарлаг явдал нүдэнд үзэгдэж

	Алтаар биш, болдоор үзгийг минь хурцлав.

	 

	Зо Ок Хи минь би чамдаа захидал бичиж байна.

	Зоригт чамайгаа үхээгүй гэж үзэж байна.

	Солонгос нутгаа бүрэн чөлөөлөхийн төлөө!

	Сольшгүй амьдралаа дахин сэргээхийн төлөө!

	 

	Чамтай адил амь хайргүй тулалдаж байгаа,

	Чамтай адил ариун үүргээ биелүүлж яваа

	Эх оронч солонгос хүн бүхний сэтгэлд

	Эрэлхэг тэмцлийн ид шид болж чи хувирсан.

	 

	Аавынхаа охин, ээжийнхээ охин байсан бол чи

	Ард түмнийхээ охин, эх орныхоо охин болжээ.

	Ах дүү, анд нөхөд чинь хайрладаг байсан бол

	Алтан дэлхийн шударга хүмүүс хүндэлдэг болжээ.

	 

	Сайхан солонгос үгсийг цэвэрхэн бичихийн төлөө

	Саруул ариун хөдөлмөрийг урлан хийхийн төлөө

	Модны өргөс ч оруулахгүй энхрийлж байсан

	Мохоо хутга ч бариулахгүй хайрлаж байсан

	 

	Булбарай цагаан гарын чинь хумсыг хуу татаж

	Бүсгүй хүний уран хурууг чинь нугачсаныг санахдаа

	Дайн өдөөгчдийг үзэн ядах уур хилэн

	Даян дэлхийн шударга хүмүүст бадарч байна!

	 

	Хыюу хотынхныг талбай дээр хөөж гаргалаа

	Хэсэг амерканчид Зоя-г минь чирч ирлээ

	Цас цус хоёрт хутгалдсан тэр бүсгүй, элий балай

	Цагаа хүлээж, хөдлөлгүй, үхлүүт хэвтэнэ.

	 

	Хүмүүсийг сүрдүүлнэ гэж дайсан горьдсон байх аа,

	Хөмхийгөө зуусан ард түмэн, нэг шийдвэл тун хэцүү!

	Яахаас ч буцахгүй зогсож байгаа тэднийг хараад

	«Яргачид» гэж занаж байгаа сүрт дууг нь сонсоод

	 

	Зоя бослоо! Харж байна уу? Өөрөө бослоо

	Зовлого биш, хүн гэдгээ үзүүллээ, яамай даа!

	Сэвэлзсэн салхи, далайн зүгээс тогтуухан үлээнэ

	Сэвлэг гэзгийг нь тугийн бүч шиг намируулна!

	 

	Эх нутгийнхаа энэ салхийг залги! амьсгал! Зоя минь!

	Эм болно, ээжийн чинь унд болно, уухайс даа, дахин залги!

	Эргэн тойрон амьсгалаа хураагаад чив чимээгүй болоход

	Эцсийнхээ үгийг зоригт Зоя ингэж хэллээ!

	 

	Гэрэлт ертөнцөд даан ч бага наслаад үхэх нь дээ,

	Гэвч би эх орныхоо төлөө! Та бүхний төлөө!

	Багачуудын хувь заяаны төлөө үхэж байгаадаа

	Бахтай байна! Бас дахин үхэхэд ч бэлэн байна!

	 

	Ах дүү нарын минь гараас яргачид гарахгүй!

	Америкийн халдан эзэрхэгчид, үхлээ эдлэг!

	Сонссон улсын үс нь өрвөс хийж, зориг нь бадарлаа

	Цочсон америкийн офицер ч «галла!» гэж хашхирлаа.

	 

	Түмэн ард нь баатар бүсгүйнхээ өшөөг авч байна!

	Төрсөн нутаг нь хайрт охиныхоо хөшөөг босгоно!

	Догшин ширүүн тарчилгалтыг туулсан чам шиг

	Долоон зуун дайсныг ганцаараа устгасан Хэ Сун Хак шиг,

	 

	Дайсны пулемётыг цээжээрээ тагласан Ки Чан Квор шиг

	Дайчин алдраа ертөнцөд өргөн мандуулсан

	Хатаасан болдын адил охид хөвгүүдийг хүмүүжүүлж

	Хатан зоригт хамгаалагч тэмцэгчээ тавьсан

	 

	Тийм эх орныг орвонгоор нь устгаж чадахгүй

	Тийм ард түмнийг үндсээр нь баллаж дийлэхгүй

	Гаслан зүдүүрийг туулан ялна, ард түмэн чинь

	Гал нурмын дороос цэцэглэн мандана! Эх орон чинь

	 

	Энх тайван руу дайнаар занаж, дажин дэгдээсэн

	Эрх чөлөө рүү буу шагайж сэлэм далайсан

	Янз бүрийн дайснууд гарсаар ч ирсэн юм

	Ял шийтгэлээ тэд эдэлсээр ч ирсэн юм.

	 

	Ээлж нь одоо чиний дайсан нарт тулгарч байна

	Эрч нь чангарсан олсны гогцоо хүлээж байна!

	Тэр цагт отгон охиноо үүрсэн хайрт эх чинь

	Тэртээ дээр яллагчийн байранд суух болно!

	 

	Үнсэн товрог болгогдсон хот тосгоны үнийг авахаар

	Үй түмээр яргалагдсан эх орончдын амийг нэхэхээр

	Чамайг цасан дээр нүцгэн гулдарч байсны хариуд

	Чандган цагаан мээмийг чинь огтолж байсны хариуд

	 

	Хийсэн үнэнийг хэзээ ч хэн ч гомдоохгүйгээр,

	Гэмгүй улс түмэнд аюул дахин учруулахгүйгээр

	Эрхэмсэг ноёдыг нарт ертөнцөөс нэгмөсөн тонилгохоор

	Эцсийн цааз болгож ганцхан тогтоол уншина!

	 

	Дайчин түүний төлөвлөгөөг цусаараа чи бичилцсэн

	Дайсанд ухуулсан цолмон нүдээрээ чи харалцсан

	Даанч тэр өдөр, бидний хамт байхгүй чинь харамсалтай

	Даруу зангаараа баясалцахгүй чинь гомдолтой!

	 

	Үгүй Зоя минь чи үхээгүй, үхэх ч ёсгүй!

	Үнэн үйлс чинь амьд байна, бүтэж байна!

	Зоя, Зөвлөлтөөс Солонгост дахин төрсөн юм

	Зовлон учирсан орон бүхэнд төрсөөр байна!

	 

	Үл бүтэх урвагчийн цус урсахдаа

	Үндсэнд хүрэлгүйгээр агаарт замхардаг юм

	Үнэнч шударга эх орончийн цус дусахдаа

	Үржил шимийн мөнх рашаан болж хувирдаг юм.

	 

	Түмэн цэцгийн дундаас хэдийг ч таслахад

	Түүний сэгсрэгдсэн үр нь хөрсөнд булагдаж,

	Төгс жавхлант хаврын улирал ирэхтэй зэрэг

	Түрүүчийнхээс олширч бөхжиж ургадаг юм.

	 

	Пиксан хотод суулгаж байсан жимсний моднууд чинь

	Пиг дүүртэл гудамжнуудыг бүрхэх цаг ирнэ!

	Ариун үнэрийг нь тэр үед таалах хүн бүхэн

	Амтат шимийг нь тэр цагт тамшаалах ард бүхэн

	 

	Баясал жаргалын дууг аялах бүрдээ

	Баатарлаг чамайгаа дурсан хүндэтгэнэ! Зоя минь

	Яруухан цэцэглэх Солонгосын төлөө өгсөн амь чинь

	Ялалтын туг дээр ард түмэнтэйгээ хамт мандана!

	 


ТАГТАА

	БНМАУ-ын Сайд нарын Зөвлөл, «Тагтаа», «Өвгөн партизаны яриа» гэдэг шүлэг зохиосны учнр 1954 онд нөхөр Д. Сэнгээд төрийн шагнал олгожээ.

	 

	Тагтаанд бүргэдийн хүч байгаагүй

	Тагтаанд шонхрын зориг байгаагүй

	Тагтаа, алтан гургалдай шиг дуулаагүй

	Тагтаа үнэн ба амьдралтай нийлээгүй

	Гэвч улай үзэхийг хүсдэггүйд нь

	Гэмгүй даруу зантайд нь

	Гэр хүн хоёрт ойр байдагт нь

	Гэрэлт цагаан тагтаанд хүн дуртай.

	Тагтаа, хөөрхөн, тагтаа номхон

	Дандаа олуулаа, дандаа тайван

	 

	Тагтаа-энх тайвны билэг тэмдэг

	Тагтаа эрх чөлөөний билэг тэмдэг

	Тагтаа дурлал жаргалын билэг тэмдэг

	Тагтаа-сайн сайхны билэг тэмдэг

	Хөх цэнхэр огторгуйн гүнд

	Хөвөн хөөрөн нисэж явахдаа

	Хүний гарт огт баригдсангүй

	Хүсэл сэтгэлд нь оршиж байлаа.

	Тагтаа, хөөрхөн, тагтаа номхон

	Дандаа мөрөөдөл, дандаа эрмэлзэл

	 

	Халдашгүй, баригдашгүй сайхан тагтааг

	Хамгийн түрүүнд хүний гарт

	Хавтай жаргалтай Зөвлөлтийн улс түмэнд

	Хайрт мэргэн Ленин барьж өглөө

	Хан бүргэдийн далавчаар жигүүр хийж

	Харцага шонхрын зоригоор зүрх хийж

	Алтан гургалдайн дуугаар хоолой хийж

	Амьдрал үнэн хоёроор хүчийг нь сэлбэлээ

	Тагтаа хүчтэй, тагтаа зоригтой

	Дандаа хүнтэй, дандаа олонтой.

	 

	Аянга дэлбэрэх бараан үүлсийн эсрэг

	Атомоор цэнэглэсэн галт бөмбөгийн эсрэг

	Аюул нөмөрсөн цуст дайны эсрэг

	Ард түмний уриаг хошуундаа зууж

	Хун цагаан тагтаа жигүүрээ дэлгэн

	Хурдан зоригт дэвэлтээр үүлийг ярсаар

	Хурц тунгалаг нарны гэрлийг тусган

	Худал ба гүтгэлгийг ялан нисэж явна

	Тагтаа хүчтэй, тагтаа ялна!

	Дандаа бидэнтэй, дандаа алдарш!

	
ЭНХ САЙХАН ТЭР ЦАГ

	Бууны дуу

	Дарийн үнэрийг жигшиж

	Бузар дайн.

	Шившигт хядлагаас зугтан

	Өндөр ургац

	Сайхан барилгыг мөрөөдөгч

	Өнгөт тагтаа

	Хөх тэнгэрт халин нислээ.

	 

	●

	 

	Бузар дайныг

	Үүрд устгаж,

	Буу сэлэм

	Музейд тавигдах

	Энх сайхан

	Тэр цаг

	Эгээ удалгүй

	Дэлхийд ирнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

